
NAQQIUT
Siunnersuut 11. januar 2011-meersoq taarserpaa

(Nutserinerlunneq pissutigalugu saqqummiussinerup kalaallisut oqaasertaani naqqiisoqarpoq. 
Qallunaatuuani allannguisoqanngilaq.)

Uunga siunnersuut: Inatsisip atuisartunik isumaqatigiissuteqartarnerit ilaat pillugit 
Kalaallit Nunaannut atuutsinneqalernissaanut Peqqussummut Namminersorlutik 
Oqartussat oqaaseqaataat pillugu Inatsisartunit aalajangiissut

Saqqummiussineq
(Inuussutissarsionermut Aatsitassanullu Naalakkersuisoq) 

Siullermeerneqarnera

Atuisartunik isumaqatigiissuteqartarnerit ilaat pillugit inatsisip Kalaallit Nunaannut 
atuutsinneqalernissaanut peqqussummut Namminersorlutik Oqartussat oqaaseqaataat pillugu 
Inatsisartunit aalajangiiffigisassatut siunnersuut matumuuna Naalakkersuisut 
saqqummiutissavaat.

Pisut ilaanni atuisartut illersorneqarnissaat pisariaqarsinnaasarpoq, taamaalilluni 
qulakkeerneqassalluni suliffeqarfinnik ingerlatsisut atuisartunik atornerlunnginniassammata, 
assersuutigalugu atuisartut angerlarsimaffianni. Allatut iliuutsit ataasiakkaat 
eqqaassanngikkaanni suliffeqarfiutillip inatsisit unioqqutillugit atuisartup suliffianut 
imaluunniit angerlarsimaffianut orniguttannginnissaanik atuisartunik 
isumaqatigiissuteqartarnermut inatsit qulakkeerinneqataassaaq. Tuniniaasartunit 
namminneerlutik ornigunnerinit imaluunniit oqarasuaatikkut saaffiginninnerinit 
akornusersorneqarnatik innuttaasut ataasiakkaat sulisinnaasariaqarput 
angerlarsimaffimminnilu sulinngiffeqarnertik ilorrisimaarutigisariaqarlugu.

Peqqussut nr. 350, 14. juli 1980-imeersoq aqqutigalugu inatsit nr. 139, 29. marts 1978-
imeersoq Kalaallit Nunaannut atuutsinneqalerpoq. Tamatuma kingorna inatsit taanna 
Danmarkimi atorunnaarpoq inatsimmillu nutaamik taarserneqarluni. Peqqussut aqqutigalugu 
atuisartunik isumaqatigiissuteqartarnerit ilaat pillugit inatsit manna Kalaallit Nunaannut 
atuutilissaaq. Oqariaaseq pingaaruteqartoq qitiusorlu, soorlu inatsimmi nutaami allassimasoq, 
tassaavoq ungasianit tuniniaasarnerup qanoq paasisariaqassanera peqqussummi maanna 
atuuttumi tamanna eqqaaneqanngilaq, inatsimmi 1978-imeersumi allatsitsivissakkut 
inniminniilluni tuniniaaneq taamaallaat immikkut malittarisassiorneqarsimammat. 
Allatsitsivissakkut inniminniinerit saniatigut allanik aalajangersakkap malittarisassiuinera 
pissutaalluni kalaallini atuisartunut tamanna assorsuaq pingaaruteqarpoq. Tamanna 
assersuutigalugu nipilersukkanik pisinerit, aningaasarsiornermilu kiffartuussutit, soorlu 
ileqqaarnerit taarsigassarsisarnerillu, atuisartunik isumaqatigiissuteqartarneq pillugu 
inatsimmut aamma maanna ilanngunnissaannik kinguneqassaaq.

______________________

Taamaalilluni atuisartunik isumaqatigiissuteqartarneq pillugu inatsimmi nutaami Kalaallit 
Nunaanni atuisartut pitsaanerusumik tamatigoornerusumillu illersorneqarnisaat 
anguneqassaaq.

Teknologiimi ineriartorneq tunngavigalugu atuisartut internet aqqutigalugu 
pisiniartarnerannut tuniniaasarnerannullu atatillugu illersorneqarnissaasa 
qulakkeerneqarnissaa pingaaruteqarpoq.

Atuisartunik isumaqatigiissuteqartarnerit ilaat pillugu inatsisip Kalaallit Nunaannut peqqussut 
aqqutigalugu allanngortinnissaa Inatsisartunit akuerineqarnissaa Naalakkersuisut inassutigaat.

Sammisaq Inatsisartuni eqeersimaartumik oqallisiginissaa qilanaaraara.

Tamakku Naalakkersuisut oqaatigiumavaat.

NAQQIUT
Inatsisartut Erniaalersuinermut inatsisip aamma taarsiisussaatitaanermut inatsisip


Kalaallit Nunaannut aaqqiissutikkut allanngortinnissaata atuutilernissaa 
Namminersorlutik Oqartussat oqaaseqaataat pillugu Inatsisartut 


aalajangiiffigisassaattut siunnersuut. 25. januar 2011-meersoq taarserpaa


(Inatsisartut Allattoqarfiata innersuussutaa malillugu oqaatsitigut teknikkikkullu 
allannguuteqartoqarpoq.)


Atuisartunik isumaqatigiissuteqartarnerit ilaat pillugit inatsisip Kalaallit 
Nunaannut atortuulersinneqarnissaanik peqqussut


UAGUT MARGRETHE AAPPAATA, Guutip saammaassineragut  Danmarkip  Dronningia, 
nalunaarutigaarput:


Atuisartunik  isumaqatigiissuteqartarnerit  ilaat  pillugiti inatsimmi  nr.  451-imi  9.  juni 2004-
meersumi § 33, Atuisunik isumaqatigiissuteqartarnerit pillugit inatsimmi nr. 492-imi 12. juni 
2009 § 3ii pilersinneqartumi atuisunut isumaqatigiissutit ilaanni aalajangersarneqarpoq inatsit 
Kalaallit Nunaanni atortuulersinneqassasoq imaattumik oqaasertalerlugu:


Kapitali 1


Inatsisip atuuffii aamma isumasiuutit


§  1.  Inatsit  atuutissaaq  atuisartunik  isumaqatigiissuteqarnerni,  tak.  §  3,  aamma 
inuussutissarsiutillit  saaffiginnissuteqarnerini  taamaattunik  isumaqatigiissuteqarnissaq 
siunertaralugu. 


§ 2. Inatsit atuutinngilaq 
1)  sillimmasiinermik  isumaqatigiissutinut,  sillimmasiinermik  isumaqatigiissutit  pillugit 
inatsimmut ilaasunut aamma saaffiginnissutinut, tamanna pillugu isumaqatigiissuteqarnissaq 
siunertaralugu saaffiginnissutaasunut, taamaattoq takuuk § 6, imm. 2, nr. 3,
2) isumaqatigiissutinut, nioqqutissanut automatit imaluunniit automatinut assingusut atorlugit 
isumaqatigiissutaasimasunut.
3)  oqarasuaammik  tamanit  tikinneqarsinnaasumik  imaluunniit  nalunaarasuartaatitigut 
attaveqaammik  allamik  atuinissaq  pillugu  isumaqatigiissutinut,  nalunaarasuartaatitigut 
attaveqaammik  atassusiisartoq  isumaqatigiissuteqarfigineqarsimappat  attaveqaat  atorlugu, 
aamma
4)  akitsorterussilluni  tuniniaanernut,  imatut  piareersarneqarsimasunut  neqerooruteqartut 
amerlanersaat akitsorterussivimmi najuullutik, aalajangersimasumik nioqquteqarfigisartakkap 
avataani  pisineq  pisimanngippat,  pissutsit  imm.  2,  nr.  2,  litra  a  aamma  b-mi  taaneqartut 
atuutsillugit.
   Imm. 2. Inatsimmi kapitali 3 aamma 4 atuupput makkununnga
1) ungasianiit tunisinermi isumaqatigiissutit, tak. § 4, aamma
2)  nioqqutissanik  pisinermik,  kiffartuussinernik  imaluunniit  nioqqutissat 
kiffartuussinerilluunniit  ingerlaavartumik  tunniunneqartarnissaat  pillugit  isumaqatigiissutit, 
aalajangersimasumik  nioqquteqarfiusartup  avataani  isumaqatigiissutigineqarsimasut, 

isumaqatigiissuteqarneq  pereersimagaangat  imaluunniit  atuisartoq 
neqerooruteqarsimagaangat,
a)  inuussutissarsiutillip  atuisartup  najugaanut,  suliffianut  imaluunniit  allamut, 
nalinginnaasumik  iserfigineqarsinnaanngitsumut,  ornigunneranut  atatillugu,  taamaallaat 
isumaqatigiissut  nioqqutissamut  imaluunniit  kiffartuussinermut  tunngasuuppat, 
tamatumunngalu  atatillugu  atuisartup  inuussutissarsiutilik  paatsuugassaanngitsumik 
orniguteqqusimallugu,
b)  asiarnermi,  katerisimaarnermi,  takutitsinermi  il.il.  inuussutissarsiutilimmit 
aaqqissuunneqartumi,
c) sumiiffimmi tamanit tikinneqarsinnaasuni imaluunniit saqqummersitsinerni, takutitsinerni 
il.il.,  pisisoqarsimanngippat  nioqqutissaq  pisiallu  akia  isumaqatigiissuteqarnermut 
peqatigitillugit tunniunneqarsimallutik, imaluunniit
d) inuussutissarsiutillip atuisartup najugaanut, suliffianut imaluunniit sumiiffimmut allamut, 
nalinginnaasumik iserfigineqarsinnaanngitsumut pulaarneranut atatillugu, pulaarnissaq litra b-
mi imaluunniit c-mi taaneqartutut ataatsimiinnermi isumaqatigiissutaasimappat. 
   Imm.  3.  Isumaqatigiissutini  ungasianiit  nioqquteqarnerni  isumaqatigiissutaasimasuni 
inatsisip kapitalii 6 aamma 8 atuupput, tak. § 4.


§ 3.  Atuisartunik isumaqatigiissuteqartarneq inatsimmi matumani  paasineqassaaq tassaasoq 
isumaqatigiissut,  inuussutissarsiutillip  inuussutissarsiutiminut  atasumik 
isumaqatigiissutigisaa,  illuatungiusoq  (atuisartoq)  inuussutissarsiutimi  avataatigut 
annertunerusumik niuerpat.
   Imm.  2.  Inuussutissarsiutilik  uppernarsaasussaatitaavoq  isumaqatigiissut,  pineqartup 
isumaqatigiissutigisimasaa, atuisartumik isumaqatigiissuteqarnerunngitsoq.
   Imm. 3. Piumasaqaatit imm. 1-imi taaneqartut assingi atuutsillugit inatsit aamma atuuppoq 
nioqqutissat aamma inuussutissarsiuteqanngitsup kiffartuussineri pillugit isumaqatigiissutinut, 
tunisisoq  imaluunniit  kiffartuussisoq  sinnerlugu  inuussutissarsiutilik 
isumaqatigiissuteqartuusimappat  imaluunniit  akunnermiliuttuusimappat,  kiisalu 
inuussutissarsiutillip  saaffiginnissuteqarnerinut  taamaattunik  isumaqatigiissuteqarnissaq 
siunertaralugu.


§ 4.  Ungasianiit  nioqquteqarnertut  taaneqartarput  nioqqutissat,  kiffartuussinerit  imaluunniit 
nioqqutissanik  kiffartuussinernilluunniit  ataavartumik  tunniussinissaq  pillugit 
isumaqatigiissutit, isumaqatigiissut tassaappat
1) ungasianiit attaveqaqatigiinneq atorlugu isumaqatigiissutigineqarsimasoq, tassa imaappoq 
attaveqaqatigiittoqarluni, atuisoq inuussutissarsiutilillu imminnut naapinngikkaluartut, aamma
2)  ungasianiit  nioqquteqarnermi  periutsimut,  inuussutissarsiutilimmit  ingerlanneqartumut, 
ilaasutut isumaqatigiissutigineqarsimasuuppat.


§  5.  Aningaasaqarnikkut  kiffartuussineq  paasineqassaaq  tassaasoq  kiffartuussineq 
sunaluunniit,  aningaaseriveqarnerup,  akiligassarsititsisarnerup,  sillimmasiinerup,  inuit 
ataasiakkaat  soraarnerussutisiaannut,  aningaasaliinerup  imaluunniit  akiliinerup  tungaatigut 
kiffartuussinerpalaartoq.


Kapitali 2


Noqqaavigineqarnani saaffiginnissuteqarnissamut il.il inerteqqut


§ 6.  Inuussutissarsiutilik taamaaliornissamik noqqaavigineqaqqaarani atuisartumut, taassuma 
najugaani,  suliffiani  imaluunniit  sumiiffimmi  allami,  tamanit  iserfigineqartanngitsumi, 

nammineerluni  imaluunniit  oqarasuaatikkut  saaffiginnissinnaatitaanngilaq,  erngerluni 
kingusinnerusukkulluunniit  neqerooruteqarnissaq  imaluunniit  isumaqatigiissuteqarnissamik 
neqeroorummik akuersisitsinissaq siunertaralugu.
   Imm. 2. Imm.1 oqarasuaatikkut saaffiginnissutinut makkununnga atuutinngilaq
1) atuakkanik inniminniinerit,
2)  aviisinik,  sap.  akunnikkaartumik  saqqummersartunik  aviisinik  aamma  atuagassianik 
pisartagaqalernerit,
3) sillimmasiinermik isumaqatigiissutinik akunnermiliulluni sulissussinerit, aamma
4) aalajangersimasumik pisartagaqalernerit,  annaassiniarnernut imaluunniit napparsimasunik 
angallassinernut  tunngasunik  ilallit,  pisartagaqarfigineqalersimalluni  suliffeqarfik, 
ikuallattoqartillugu annaassiniarnissamik qatserinissamillu kommunip ataatsip arlallilluunniit 
isumaqatigiissuteqarfigisimasaat.


§  7.  Neriorsuut,  inuussutissarsiutillip  §  6-imut  akerliusumik  saaffiginnissuteqarnerani 
atuisartumit neriorsuutigineqarsimasoq pituttuisuunngilaq.


§  8.  Inuussutissarsiutillip  nioqqutissaq  atuisartumut  nassiuppagu  imaluunniit  tunniuppagu, 
taanna  siumoortumik  noqqaassuteqanngitsoq,  tamannalu  kukkunermik  pissuteqanngippat 
atuisartup  nioqqutissaq  akiliuteqarnani  tigummiinnarsinnaavaa.  Inuussutissarsiutillip 
atuisartoq kiffartuukkuniuk, taassumannga noqqaavigineqaqqaarani, atuisartoq tamatumunnga 
akiliuteqarnissaminut pisussaaffilerneqarsinnaanngilaq.


Kapitali 3


Paasissutissiisussaatitaaneq


Paasissutissiisussaatitaanerup atuuffii


§  9.  Ungasianiit  nioqquteqarneq  pillugu  isumaqatigiissuteqarnermi  aamma 
aalajangersimasumik nioqquteqarfiusartup  avataani  isumaqatigiissuteqarnermi  § 2,  imm.  2, 
nr.  2-mi  taaneqartutut,  inuussutissarsiutilik  pisussaavoq  atuisartoq  paasissutississallugu 
kapitalimi matumani malittarisassat malillugit.
   Imm. 2. Kapitalimi matumani malittarisassat makkunani atuutinngillat
1)  inuussutissanik  nioqqutissanillu  allanik  angerlarsimaffinni  atugassanik  pisineq, 
kikkulluunniit  niuerfigisinnaasaanni,  katersuuffinni  ammasuni  aamma  niuffaffinni 
pisiarineqartartunik,  imaluunniit  atuisartup  najugaanut  imaluunniit  suliffianut 
tunniunneqartussanik  aaqqissuussamik  akuttunngitsumillu  nioqqutissanik  aatsinermut 
atatillugu,
2)  najugaqarnissaq,  angallassineq,  nerisaqartitsineq  pillugu isumaqatigiissutit,  ilanngullugit 
sassaalliinerit aamma nerisassiukkanik pilersuinerit, aamma peqqissaatigalugu sunngiffimmi 
sammisassat, ilanngullugittaaq pisut aliikkusersuinermut, timersornermut aamma kulturimut 
tunngassutillit, imaattoqartillugu


 a) isumaqatigiissummit ersersinneqarpat kiffartuussineq pineqartoq ulloq suna imaluunnit 
piffissap aalajangersimasup suup iluani suliarineqassasoq, aamma


   b)   isumaqatigiissut  aalajangersimasumik  nioqquteqartarfiup  avataani  pisimanngippat, 
pissutsit § 2, imm. 2, nr. 2 litra a aamma b-mi taaneqartut atuutsillugit,


3) illuliornissamik isumaqatigiissutit,
4)  isumaqatigiissutit,  illuutinik  atuisinnaanngortitsisut,  aamma  atuisartunik 
isumaqatigiissuteqartarneq  pillugu  inatsimmut  ilaasut,  illuummik  piffissami 
aalajangersimasumi atuisinnaanngortitsisut (timeshare), aamma

5)  illuutinut  pisinnaatitaaffit  allat  pillugit  isumaqatigiissutit,  ilanngunnagit  ungasianiit 
nioqquteqarnissamik  isumaqatigiissutit  aningaasatigut  kiffartuussinernut  tunngasut 
imaluunniit illuutinik attartortitsinermut tunngasut.


Isumaqatigiissutit aalajangersimasumik nioqquteqartarfiup avataani  
isumaqatigiissutigineqartut


§  10.  Isumaqatigiissutini,  aalajangersimasumik  nioqquteqartarfiup  avataani 
isumaqatigiissutigineqartuni  §  2,  imm.  2,  nr.  2-mut  ilaatinneqartumi,  inuussutissarsiutillip 
ataatsimiinnermi  atuisartoq  peqqissimisinnaatitaaneq  pillugu  erseqqissumik  allakkatigut 
ilisimatissavaa  aamma  inuup  suliffiulluunniit,  peqqissimisinnaatitaanermik 
atuutsitsiffiusinnaasup aqqa aamma najugaa ilisimatitsissutigissavai, taamaattoq tak. imm.2.
   Imm.  2.  Paasissutissaq  nioqqutissap  tunniunneqarnerani  imaluunniit  atuisartumut 
tunniussaqarnermi siullermi tunniunneqartassaaq imatut pisoqartillugu:
1)  Nioqqutissanik  pisinermi,  eqqaassanngikkaanni  nioqqutissat  atuisartup  pisariaqartitai 
naapertorlugit nioqqusiarineqartussat imaluunniit naleqqussarneqartussat, imaluunniit
2) aviisinik, sapaatip akunnikkaartunik aviisinik aamma atugassianik imaluunniit atuakkanik 
ingerlaavartumik  saqqummertartunik  amerlassusissaat  siumut 
aalajangersarneqarsimanngitsunik pisartagaqalernermi.


Ungasianiit nioqquteqarnissamik isumaqatigiissutit aamma aningaasatiguunngitsoq  
kiffartuussinerit


§ 11. Nioqqutissaq imaluunniit aningaasatiguunngitsoq kiffartuussinissaq pillugu ungasianiit 
nioqquteqarnissamik  isumaqatigiissuteqartoqartinnagu  inuussutissarsiutillip  atuisartoq 
paasissutississavaa makkunanga 
1)  inuussutissarsiutillip  aqqa,  inuussutissarsiut  pingaarnertut  ingerlataa,  ingerlatap 
najugaqarfia  kiisalu  inuussutissarsiutilik  nunami  allamiuuppat,  nunami  maani  sinniisulik 
imaluunniit  pisiortorfigisartagaq  allamik  sinniisoqarpat,  sinniisuusoq  taanna  pillugu 
paasissutissat pingaarutillit, ilanngulluguttaaq taassuma ingerlatsiviata najugaqarfia,
2)  nioqqutissap  imaluunniit  kiffartuussinerup  qanoq  ittuunera  aamma  piginnaasai 
pingaarnerit,
3) nioqqutissap imaluunniit  kiffartuussinerup tamakkerluni akia, ilanngullugit  akiliusiussat, 
aningaasartuutit,  ilanngullugittaaq  nioqqutissap  tunniunneqarneranut 
aningaasartuutaasinnaasut, akitsuuseeqqiut aamma akitsuutit allat, ilanngullugittaaq akitsuutit 
imaluunniit  aningaasartuutit  inuussutissarsiutilimmit  akilerneqanngitsut  imaluunniit 
taassumunnga  akileqquneqanngitsut,  imaluunniit,  akeq  eqqorluartoq 
paasissutissiissutigineqarsinnaanngippat, akip naatsorsorneqarneranut tunngaviusimasoq,
4) akiliinermi, tunniussinermi imaluunniit isumaqatigiissummik allatut naammassinninnermi 
atugassarititaasut,  piffissaq  isumaqatigiissummik  atorunnaarsitsiviusinnaanngitsoq  kiisalu 
illuatungeriit  imaluunniit  illuatungiusup ataatsip isumaqatigiissummik piffissaq sioqqullugu 
atorunnaarsitsisinnaanera/t,  ilanngullugittaaq  taamaaliornissamut  piumasaqaataasinnaasut 
pillugit paasissutissat,
5) inatsit manna malillugu peqqissimisinnaatitaasoqarnersoq,
6)  attaveqaqatigiinnermi  teknikki  pineqartoq  atorlugu  atuisartumut  immikkut 
aningaasartuutaasinnaasut  immikkut  ittut,  immikkut  aningaasartuutinik  taamaattunik 
akileeqqusisoqassappat, aamma
7)  paasissutissat  qanoq  sivisutigisumik  atuunnersut,  ilanngulluguttaaq  nioqqutissaq 
kiffartuussinerluunniit  aki  taaneqartoq  atorlugu  qanoq  sivisutigisumik 
neqeroorutigineqarnersoq.

   Imm.  2.  Oqarasuaatikkut  attaveqarneq  ungasianiit  attaveqaqatigiinnermut  ilaappat, 
atuisartoq inuussutissarsiutillip sianernerisa aallartinnerini tamani paasissutissinneqartassaaq 
inuussutissarsiutillip  kinaassusaanik  kiisalu  inuup,  atuisartup  attavigisaata,  aqqanik 
taassumalu  inuussutissarsiutilimmut  qanoq  atassuteqarneranik,  kiisalu  saaffiginninnerup 
niuernikkut siunertaata suuneranik.
   Imm. 3. Paasissutissat imm.1-imi taaneqartut isumaqatigiissuteqartoqannginnerani piffissaq 
naleqquttoq  sioqqullugu  tunniunneqartassapput,  aamma  paasissutissat  nalunaatsuussapput, 
erseqqissuullutik  paasiuminartuullutillu.  Nalunaatsumik  ersersinneqassaaq, 
paasissutissiisoqartoq isumaqatigiissuteqarnissaq siunertaralugu, aamma paasissutissat imatut 
tunniunneqassapput  attaveqaqatigiinnermi  teknikki  atorneqartoq  eqqarsaatigalugu  aamma 
inuit nammineersinnaassuseqanngitsut immikkut eqqarsaatigalugit. 


§  12.  Nioqqutissamik  imaluunniit  aningaasatiguunngitsoq  kiffartuussinissamik  ungasianiit 
nioqquteqarnissamik  isumaqatigiissuteqartoqarpat,  paasissutissat  §  11,  imm.1,  nr.  1-5-imi 
taaneqartut  atuisartumut  pappiaqqakkut  imaluunniit  tusagassiissutikkut  ataavartukkut, 
atuisartup  tikissinnaasaatigut,  nalunaarutigineqassapput,  atuisartup  paasissutissat  taamatut 
iliuuseqarnikkut pereersimanngippagit.
   Imm.  2.  Aammattaaq  inuussutissarsiutilik  imm.  1-imi  taaneqartutut  iliuuseqarluni 
paasissutissiissaaq makkunannga
1)  qularnaaveeqquteqartitsinissamik  neriorsuutinik  aamma  iluarsaassilluni-aamma 
aserfallatsaaliuilluni kiffartuussinernik atuinissamut piumasaqaatinik, aamma
2)   inatsit  manna  malillugu  peqqissimisinnaatitaaratarsinnaaneq  aamma 
peqqissimisinnaatitaanermut  piffissarititap  aallartiffissaa  sivisussusialu  kiisalu 
peqqissimisinnaatitaanerup  atornerani  piumasaqaatit  aamma  periaaseq,  ilanngulluguttaaq 
peqqissimineq najukkamut sumut nalunaarutigineqassanersoq aammalu pisariaqartinneqarpat 
§ 18, imm.4, 1.pkt., aamma § 20, imm.3-mi malittarisassat pillugit.
   Imm.  3.  Paasissutissat  imm.1-imi  aamma  2-mi  taaneqartut  isumaqatigiissuteqarnerup 
kingorna  sapinngisamik  piaarnerpaamik  tunniunneqassapput.  Nioqqutissanik,  atuisartumut 
tunniunneqartussanik  pisinermi  paasissutissat  tunniunneqassapput,  kingusinnerpaamik 
tunniussinermi.
   Imm. 4. Kiffartuussinissaq, ungasianiit attaveqaqatigiinnermi teknikki taannarpiaq atorlugu 
inniminnerneqartoq aamma naammassineqartoq pillugit isumaqatigiissutini imm. 1 aamma 2 
atuutinngillat, imaattoqarpat
1) kiffartuussineq ataatsimoortillugu ataatsikkut tunniunneqarpat,
2)  kiffartuussinermut  akiliut,  attaveqaqatigiinnermut  atortorissaarummik  atorneqartumik 
tunniussisumit tiguniarneqarpat,
3) kiffartuussinermi akigitinneqartup 75 kr. qaangersimanngippagu, aamma
4)  kiffartuussinermut  akigitinneqartoq  aamma  peqqissimisinnaatitaaneq  atuisartup 
ilisimappagit.
   Imm.  5. Taamaattoq  imm.  4-mi  eqqaaneqartutut  pisoqartillugu  noqqaassuteqarneq 
naapertorlugu  atuisartumut  ilisimatitsissutigineqassaaq  najugaqarfik,  atuisartup 
naammagittaalliuuteqassaguni saaffiginniffigisinnaasaa. 


Aningaasatigut kiffartuussinerit pillugit ungasianiit nioqquteqarnissamk isumaqatigiissutit


§  13.  Aningaasatigut  kiffartuussinermut  tunngasumik  ungasianiit  nioqquteqarnissamik 
isumaqatigiissuteqartoqartinnagu inuussutissarsiutillip atuisoq paasissutissanik § 11, imm.1-
imi  taaneqartunik  nalunaarfigissavaa.  Tamatuma  saniatigut  paasissutissat  maakku 
tunniunneqassapput

1)  GER-normu,  inuussutissarsiutilik  Inuussutissarsiummik  Ingerlataqartunik 
Nalunaarsuiffimmi  nalunaarsorsimappat,  imaluunniit  ilisarnaatitut  normu  pigineqartoq 
niuernermik  nalunaarsuiffimmiittoq  imaluunniit  pisortatigut  nalunaarsuiffimmi 
assingusumiittoq,  inuussutissarsiutillip  nalunaarsorneqarfigisimasaa,  kiisalu 
akuersissuteqartarnerup  tungaatigut  aaqqiissutinut  ilaanermi  nakkutilliisuutitaq  pineqartoq 
pillugu paasissutissiisoqassaaq, 
2)  maalaarfissaqarnersoq  taamaattoqarpallu  maalaarnermi  periusissaq,  ilanngulluguttaaq 
najugaqarfik, atuisartup maalaaruteqassaguni saaffiginniffigisinnaasaa, pillugu paasissutissaq,
3)  peqqissimisinnaatitaanermut  piffissarititap  aallartiffissaa  aamma  sivisussusia  kiisalu 
peqqissimisinnaatitaanermik  atuinissamut  piumasaqaataasut  aamma  periutsit, 
ilanngulluguttaaq peqqissiminermik nalunaarut najukkamut sumut nassiunneqassanersoq,
4)  kiffartuussinermi  aarlerinaataasinnaasut  immikkut  ittut,  kiffartuussinerup  immikkut 
ittuuneranik  patsiseqartut  imaluunniit  iliuuserineqartariaqartunik  patsiseqartut,  taamatuttaaq 
kiffartuussinerup akia aningaasaqarnikkut ingerlatsivinni nikerarnernit aalajangerneqassappat 
tamanna  paasissutissiissutigineqartassaaq  aamma  siusinnerusukkut  iluanaarutaasimasut, 
siunissami iluanaarutissatut naatsorsuutigineqarsinnaasutut atorneqarsinnaanngippata,
5) aningaasat § 22, imm. 1 naapertorlugu atuisartumut akileqquneqarsinnaasut,
6)  isumaqatigiissummi  inatsisit  toqqarneqarsinnaasut  pillugit  imaluunniit  eqqartuussivik 
suliarinnittuusussaq pillugu immikkut piumasaqaataasinnaasut,
7) isumaqatigiissuteqarnermi atugassarititaasut  aamma siumoortumik paasissutissat oqaatsit 
suut  atorlugit  pineqarsinnaanersut,  aamma  pisiortorfigisartagaq  isumaqatigiissuteqarnerup 
nalaani oqaatsit suut atorlugit attassuteqartassanersoq, aamma 
8)  qularnaveeqqusiinermut  aningaasaateqarfimmik  imaluunniit  allatut 
qularnaveeqqusiinermut aaqqiissummik peqarnersoq. 
   Imm. 2.  Oqarasuaatitigut attaveqaateqarneq ungasianiit attaveqaqatigiinnermi teknikkimut 
ilaappat,  atuisartoq  inuussutissarsiutilimmit  sianerfigineqarnermi  aallartinneri  tamaasa 
ilisimatinneqartassaaq  inuussutissarsiutillip  kinaassusaa  pillugu  kiisalu  inuup,  atuisartup 
attaveqarfigisartagaata,  aqqa  taassumalu  inuussutissarsiutilimmut  attuumassutaa  pillugit, 
kiisalu  saaffiginninnerup  niuernikkut  siunertaa  pillugu.  Tamatuma  saniatigut 
inuussutissarsiutillip paasissutissat § 11, imm. 1, nr. 2, 3 aamma 5-imi aamma § 13, imm.1, 
nr.  3-5-imi  taaneqartut  kisiisa  atuisartup  akuersineratigut  tunniussinnaavai. 
Inuussutissarsiutillip  atuisartoq  ilisimatissavaa  paasissutissanik  amerlanerusunik 
pisoqarsinnaasoq,  kiisalu  paasissutissat  taakku  qanoq  ittuunersut.  Imm.  1  malillugu 
tamakkiisumik  paasissutissiisussaatitaaneq  naammassineqassaaq  §  14  naapertorlugu 
tusagassiissutikkut ataavartukkut nalunaaruteqarnermut atatillugu.
   Imm.3. § 11, imm. 3 taamaaqataanik atuutissaaq.  
   Imm.4. Inuussutissarsiutillip atuisartoq taannarpiaq ukiut kingulliit ingerlanerini ataasiarluni 
arlaleriarluniluunniit  taamatorluinnaq  isumaqatigiissuteqarfigisimappagu,  imm.  1-3 
taamaallaat isumaqatigiissummut siullermut atatillugu atuutissapput.


§ 14.  Aningaasatigut  kiffartuussinissamik isumaqatigiissuteqartoqartinnagu paasissutissat  § 
13,  imm.  1-imi  taaneqartut  atuisartumut  pappiaqqatigut  imaluunniit  tusagassiissutikkut 
ataavartukkut  allakkut,  atuisartup  tikissinnaasaatigut  nalunaarutigineqarsimassapput. 
Tamatumunnga  peqatigitillugu  atuisartoq  isumaqatigiissummi  atugassarititaasut  pillugit 
paasissutissat taaneqartutut pereersimassavai. 
   Imm.  2.  Atuisartup  noqqaassuteqarneratigut  isumaqatigiissuteqartoqarpat  ungasianiit 
attaveqaqatigiinnermi  teknikki,  isumaqatigiittoqartinnagu  imm.  1-imi  taaneqartutut 
paasissutissiinissamik  periarfissaqartitsinngitsoq,  atorlugu  pisussaaffik 
isumaqatigiissuteqartoqarnerup kingorna erniinnaq naammassineqassaaq.

   Imm.  3.   Paasissutissat  §  13,  imm.  1-imi  taaneqartut  siusinnerusukkut 
isumaqatigiissutaasimasumut  taamatorluinnaq  ittumut  atatillugu  atuisartumut 
nalunaarutigineqarsimappata,  tak.  §  13,  imm.  4,  inuussutissarsiutillip  imm.  1  aamma  2 
malillugu  paasissutissiisussaatitaanini  naammassisimassavaa,  inuussutissarsiutillip 
qularnaarsimappagu  atuisartup  paasissutissat  isumaqatigiissuteqarnermilu  atugassarititaasut 
pappiaqqakkut imaluunniit tusagassiissutikkut ataavartukkut allakkut suli pissarsiarisinnaagai.


Ungasianiit nioqquteqarnermi ataatsimut malittarisassat


§  15.  Atuisartoq  isumaqatigiissuteqarnerup  nalaani  qaqugukkulluunniit 
noqqaassuteqarnermigut  piginnaatitaavoq  isumaqatigiissuteqarnermi  atugassarititaasut 
pappiaranngorlugit  tunniutsissallugit.  Taamatuttaaq  atuisartup  ungasianiit  nioqquteqarnermi 
teknikki  atorneqartoq  allanngortissinnaavaa,  tamanna  imaanngippat 
isumaqatigiissutaasimasumut  imaluunniit  kiffartuussinerup  tunniunneqartup  qanoq 
ittuuneranut sanilliunneqarsinnaanngitsoq.


Allaffissornikkut najoqqutassiorsinnaanermut piginnaatitaaneq 


§ 16. Inatsiseqarnermut ministeri paasissutissiinissamut pisussaaffiit, §§ 10-15-ip malitsigisai, 
imarisassaat  aamma  ilusissaat  pillugit  malittarisassanik  erseqqinnerusunik 
aalajangersaasinnaavoq. Taamatuttaaq  inatsiseqarnermut  ministeri  paasissutissat 
amerlanerusut,  inuussutissarsiutillip  tunniutassai  pillugit  malittarisassanik 
aalajangersaasinnaavoq.


Kapitali 4


Peqqissimisinnaatitaaneq


Peqqissimisinnaatitaanerup atuuffii


§ 17. Atuisartoq isumaqatigiissummiit tunuarsinnaavoq kapitalimi matumani aalajangersakkat 
naapertorlugit  (peqqissimisinnaatitaaneq),  ungasianiit  nioqquteqarnissaq  pillugu 
isumaqatigiissutaasimasuni aamma § 2, imm. 2, nr. 2-mi taaneqartutut aalajangersimasumik 
nioqquteqarfigisartakkap avataani isumaqatigiissutaasimasuni.
   Imm. 2. Kapitalimi matumani malittarisassat atuutinngillat makkununnga
1) § 9, imm. 2-mi taaneqartutut pisoqartillugu,
2) aningaasatigut  kiffartuussinernut,  realkreditlån aamma realkreditobligationit  il.il.  pillugit 
inatsimmut ilaatinneqartunut,
3) pappiaqqanut aningaasanik nalilinnut imaluunniit  aningaasatigut kiffartuussinerit  pillugit 
isumaqatigiissutinut,  pappiaqqap aningaasanik nalillip imaluunniit kiffartuussinerup akianut 
aalajangiisuuppata  aningaasatigut  niuerfinni  allanngorarnerit,  tuniniaasup 
sunniuteqarfigisinnaanngisai,  piffissamilu  peqqissimiffiusinnaasumi  saqqummersinnaasut, 
aamma
4) pinnguaatinut aamma eqqorniaanernut
   Imm. 3.  Taamaattoq  kapitali  atuuppoq isumaqatigiissutinut  imm.  2,  nr.  3  aamma 4-mi 
taaneqartunut,  isumaqatigiissut  aalajangersimasumik  nioqquteqarfigisartakkap  avataani 
isumaqatigiissutigineqarsimappat  pissutsit  §  2,  imm.  2,  nr.  2  litra  a-mi  aamma  b-mi 
taaneqartut atuutsillugit.


Peqqissimisinnaanermut piffissarititaq aamma taassuma naatsorsorneqarnera

§ 18.  Atuisartup peqqissimisinnaatitaaneq atorusukkuniuk periaaseq § 19,  imm.  1-imiittoq 
aamma 2-miittoq atussavaa, ulluni 14-ini piffissarititaasup iluani, soraarnerussuteqarnissamik 
ataasiakkaanut aaqqiissuteqarneq pillugu isumaqatigiissutit pineqarpata taamaattoq ulluni 30-
ni piffissarititaasup iluani.
   Imm.  2.  Piffissarititaasoq  naatsorsorneqassaaq  piffissat  makku  kingusinnerpaaffiiniit 
aallartittumik:
1)  Ulloq  isumaqatigiissuteqarfiusoq,  isumaqatigiissut  kiffartuussinermut  imaluunniit 
nioqqutissamut,  atuisartup immikkut  pisariaqartitai  naapertorlugit  nioqqusiarineqartussamut 
imaluunniit naleqqussarneqartussamut tunngasuuppat, allatullu pisoqartillugu ulloq atuisartup 
pisiarineqartumik tigusiffia imaluunniit nassiussanik siullernik tigusiffia, imaluunniit
2) ulloq atuisartup paasissutissanik, inuussutissarsiutillip § 13 malillugu pappiaranngorlugit 
imaluunniit tusagassiissutikkut ataavartukkut allakkut tunniuttussaasaanik tigusiffia.
   Imm. 3.  Nioqqutissanik ungasianiit  nioqquteqarnermi piffissarititaasoq naassaaq ullormi 
atuisartup nioqqutissamik, taakkunannga immikkoortitanik siullernik imaluunniit nassiussanik 
siullernik  tigusiffianiit  kingusinnerpaamik  qaammatit  pingasut  qaangiuppata. 
Aningaasatiguunngitsoq  kiffartuussinerni  ungasianiit  nioqquteqarnermi  piffissarititaasoq 
naassaaq isumaqatigiissuteqarnermiit kingusinnerpaamik qaammatit pingasut qaangiuppata. 
   Imm.  4.  Isumaqatigiissut  aningaasatiguunngitsoq  kiffartuussinermut  imaluunniit 
nioqqutissamut,  atuisartup immikkut  pisariaqartitai  naapertorlugit  nioqqusiarineqartussamut 
imaluunniit  naleqqussarneqartussamut  tunngasuuppat  peqqissimisinnaatitaaneq  taamaallaat 
atuutissaaq suliarinnittoqarnissaa, nioqqutissiortoqarnissaa imaluunniit naleqqusaasoqarnissaa 
tikillugu,  atuisartoq  tamanna  sioqqullugu  akuersisimappat  inuussutissarsiutillip  suliaq  il.il. 
aallartissinnaagaa  peqqissimisinnaatitaanermut  piffissarititaasoq  qaangiutsinnagu. 
Peqqissimisinnaatitaanermi  killiliineq  taamaattoq  atuutissanngilaq  isumaqatigiissut 
pineqartoq  ingerlaavartumik  tunniussuinermut  tunngasuuppat  aamma 
isumaqatigiissuteqartoqarsimappat  inuussutissarsiutillip  atuisartumut  oqarasuaatikkut 
saaffiginninnerata nalaani imaluunniit tamatumunnga atatillugu, massa taanna sioqqutsisumik 
noqqaassuteqanngikkaluartoq.  
   Imm. 5.  Isumaqatigiissut aningaasatigut kiffartuussinermik ungasianiit nioqquteqarnermut 
tunngasuuppat  peqqissimisinnaatitaaneq  taamaallaat  atuutissaaq  isumaqatigiissutip 
illuatungeriinnit  tamanit  atuisartup  ersarissumik  akuersineratigut  tamakkiisumik 
naammassineqarnissaata tungaanut.
   Imm.  6.  Atuisartoq   §  17,  imm.  1,  tak.  §  2,  imm.  2,  nr.  2,  litra  a,  malillugu 
peqqissimisinnaatitaappat  aamma  isumaqatigiissut  kiffartuussinermut  imaluunniit 
nioqqutissamut,  atuisartup immikkut  pisariaqartitai  naapertorlugit  nioqqusiarineqartussamut 
imaluunniit  naleqqussarneqartussamut  tunngasuuppat  isumaqatigiissutigineqarsinnaavoq 
inuussutissarsiutillip kiffartuussinissaa aallartissinnaasoq isumaqatigiissuteqarnerup kingorna 
ullut  14-t  qaangiutsinnagit  piffissami  erseqqinnerusumik  taaneqartumi,  taamaappallu 
aallarniisoqartinnagu  peqqissimisinnaatitaaneq  atorneqassasoq.  Taamaattoq  tamanna 
taamaallaat  atuuppoq  atuisartup  inuussutissarsiutilik  aggeqqugamiuk,  ilisimasimappagu 
imaluunniit  ilisimasariaqarsimappagu  kiffartuussineq  imaluunniit  nioqqutissaq  pineqartoq 
inuussutissarsiutillip  suliarisartagaanut  ilaasoq.  Atuisartup  peqqissimisinnaatitaaneq 
atorusukkuniuk  tamanna  pillugu  ilisimatitsineq  inuussutissarsiutilimmut 
anngutereersimassavaa piffissaq 1. pkt.-imi taaneqartoq nallertinnagu. 
   Imm.  7.  Peqqissimisinnaatitaanermik  atuinissamut  ulloq  kingulleq  nalliuttuuppat, 
arfininngorneruppat,  inatsisitaarfiuppat,  juulliaraappat  imaluunniit  ukiutoqaappat 
piffissarititaasoq ulluinnarmi tulliuttumi qaangiutissaaq.


Peqqissimisinnaatitaanerup atorneqarnerani periaaseq

§  19.  Atuisartup  peqqissimisinnaatitaanermut  piffissarititaasoq,  §  18-ip  malitsigisaa 
qaangiutsinnagu  inuussutissarsiutilik  ilisimatissavaa  peqqissimisinnaatitaaneq  atorniarlugu, 
taamaattoq tak.  imm. 2. Piffissarititaasumik eqqortitsinissamut naammappoq ilisimatitsineq 
piffissarititaasoq qaangiutsinnagu nassiunneqarpat, ilisimatitsineq pappiaqqakkut imaluunniit 
tigusisussap tikissinnaasaatigut tusagassiissutikkut ataavartukkut allakkut pineqarsinnaappat.
   Imm. 2.  Nioqqutissanik ungasianiit nioqquteqarnermi atuisartup peqqissimisinnaatitaanini 
atorpagu  inuussutissarsiutilik  atuisartumut  nioqqutissamik  aallertussaatinnagu  atuisartup 
peqqissimisinnaatitaanermut  piffissarititaasoq  qaangiutsinnagu  tigusimasani 
inuussutissarsiutilimmut  utertillugit  nassiutissavai  imaluunniit  utertillugit  tunniutissavai. 
Naammappoq  atuisartup  tigusimasani  piffissarititaasoq  qaangiutsinnagu 
isumagisassanngortippagit  nassiussanik  ingerlatsisartumut,  nassiussinissamik 
inuussutissarsiutilimmut  tamatuminnga  isumaginnikkumasimasumut.  Nioqqutissamik 
inuussutissarsiutilimmut  utertitsinermi  aningaasartuutit  atuisartup  akilissavai. 
Inuussutissarsiutilik  isumaqatigiissut  naapertorlugu  nioqqutissamik  taarsiissummik 
tunniussaqarsimappat,  nioqqutissaq  pineqartoq  tamarmiutillugu 
tunniunneqarsinnaanngimmat,  taamaattoq  utertitsilluni  nassiussinermi  aningaasartuutit 
inuussutissarsiutilimmit akilerneqassapput. 
   Imm.  3.  Taamatuttaaq  atuisartoq  peqqissimisinnaatitaanermik  atuisinnaavoq 
inuussutissarsiutillip nassiutaanik tigusinngitsoornermigut imaluunniit aallinngitsoornermigut. 


Nioqqutissanik pisineq pillugu isumaqatigiissuteqarnerni peqqissimisinnaatitaanerup  
atornissaanut piumasaqaatit


§  20.  Peqqissimisinnaatitaaneq  atorneqassappat  piumasaqaataavoq  tiguneqarsimasut 
inuussutissarsiutilimmut  taassuma  niuernermik  ingerlatsiviani  tunniunneqarsimassasut, 
atuisartup  tigummagit  pitsaassusaattut  pingaarnertigut  pitsaassuseqartillugit  aamma 
taamatorpiaq amerlassuseqartillugit.  Nioqqutissanik ungasianiit  nioqquteqarnermi atuisartoq 
peqqissimisinnaatitaanerminik  atuippat,  inuussutissarsiutilillu  nioqqutissamik  atuisartumi 
aallerumasimatillugu,  aamma  nioqqutissanik  aalajangersimasumik  nioqquteqarfigisartakkap 
avataaniittunik  pisinermi  peqqissimisinnaatitaanermut  piumasaqaataavoq  atuisartup 
tigusimasani  inuussutissarsiutilimmut  atorsinnaatissagai,  atuisartup  tigummagit 
pitsaassusaattut  pingaarnertigut  pitsaassuseqartillugit  aamma  taamatorpiaq 
amerlassuseqartillugit.
   Imm.  2.  Nioqqutissaq  innarlerneqarsimappat  imaluunniit  nalikillisimappat,  innarliineq 
imaluunniit  nalikillineq  atuisartup  tungaaniit  mianersuaalliornermik  imaluunniit 
paarsinerlunnermik patsiseqarani, atuisartup peqqissimisinnaatitaanini pigiinnassavaa.
   Imm.  3.  Atuisartoq  tamatumannga  paatsuugassaanngitsumik  paasitinneqarsimappat 
peqqissimisinnaatitaaneq atuutinngilaq makkununnga
1)  nioqqutissat  atorneqalereersut,  nioqqutissap  qanoq  ittuussusaa  naapertorlugu 
takuneqarsinnaalluarpat  atuineq  nioqqutissap  tunineqaruni  nalinganik  annikillisitsissasoq. 
aamma
2)  nipit  immiussat imaluunniit  assilisat  imaluunniit  edb-programmit ammatsaalillugit 
naqissusikkat, atuisartup ammatsaalisatut naqissutaat ammartersimappagit.


Peqqissimisinnaatitaanermik atuinerup inatsisitigut sunniutai


§  21.  Isumaqatigiissummit §  2,  imm.  2,  nr.  2-mut  ilaasumit  imaluunniit  nioqqutissaq 
imaluunniit  aningaasatiguunngitsoq kiffartuussineq pillugu ungasianiit  nioqquteqarnissamik 

isumaqatigiissummit  tunuarnermi  inuussutissarsiutilik  atuisartumut  isumaqatigiissut 
naapertorlugu piumasaqaateqarsinnaanngilaq.
   Imm.  2.  Atuisartup  nioqqutissaq  imaluunniit  kiffartuussineq  tamakkiisumik 
ilaannakortumilluunniit  akilereerlugu  isumaqatigiissummit  tunuarpat,  inuussutissarsiutillip 
tiguneqarsimasut utertillugit akilissavai.
   Imm.  3.  Nioqqutissanik  ungasianiit  nioqquteqarnermi  atuisartoq 
peqqissimisinnaatitaanerminik  atuippat,  inuussutissarsiutilik  nioqqutissamik  atuisartumut 
aallertussaatinnagu,  akiliutinik  utertitsisoqassaaq  inuussutissarsiutillip  nioqqutissamik 
tigusineraniit  taassumanngalu  misissuisinnaaneraniit  piaarnerpaamik  kingusinnerpaamillu 
ullut 30-t qaangiunnerini.
   Imm.  4.  Allatut  pisoqartillugu  akiliutinik  utertitsisoqassaaq  atuisartup  tunuarnerminut 
nalunaarutaata  inuussutissarsiutilimmut  anngunneraniit  sapinngisamik  piaarnerpaamik, 
kingusinnerpaamillu  ullut  30-t  qaangiunneranni.  Isumaqatigiissut  nioqqutissamut 
tunngasuuppat, nioqquteqartullu nioqqutissaq aasimanngippagu pisisup isumaqatigiissummit 
tunuarneranik nalunaarutaata  tiguneraniit  qaammatit  pingasut qaangiutsinnagit  nioqqutissaq 
pisisup  akeqanngitsumik  pissavaa.  Nioqquteqartorli  pisisorlu  tamarmik  immikkut 
kommuniminni  najugaqarpata  nioqquteqartup  aallernissaanut  piffissarititaq  qaammatinik 
arfinilinnik  sivisussuseqarpoq.  Atuisartup  tigusimasani  tigummigallarsinnaavai,  akiliutissap 
imaluunniit taakkunannga akilerneqarsimasut ilaat utertillugit akilerneqarserlugit.


§ 22. Ungasianiit nioqquteqarnissamik isumaqatigiissummit aningaasatigut kiffartuussinermut 
tunngasumit  tunuarnermi  atuisartoq  kiffartuussinerup  ilaanut,  ungasianiit 
nioqquteqarnissamik  isumaqatigiissut  naapertorlugu  tunniunneqareersimasumut 
akiliisussanngortinneqarsinnaavoq,
1)  isumaqatigiissutip  naammassineqarnera  atuisartup  paatsuugassaanngitsumik 
noqqaassuteqarneratigut aallartinneqarsimappat peqqissimisinnaatitaanermut piffissarititaasoq 
qaangiutsinnagu, aamma
2) inuussutissarsiutillip uppernarsarpagu atuisartoq peqqissimisinnaatitaaneq pillugu aamma 
aningaasat akilerneqartussat pillugit ilisimatinneqarsimasoq, tak. § 13, imm. 1, nr. 5.
   Imm.  2.  Aningaasat  atuisartumut  imm.  1  malillugu  akiligassanngortinneqarsinnaasut, 
kiffartuussinerup  tunniunneqareersimasup  annertussusaanut  naapertuutissapput,  ungasianiit 
nioqquteqarnissamik  isumaqatigiissutip  tamakkiisumik  naammassineqarneranut 
naleqqiullugit.
   Imm.  3.  Atuisartoq  kiffartuussinermik  tamakkiisumik  imaluunniit  ilaannakortumik 
akiliisimalluni  isumaqatigiissummiit  tunuarpat  inuussutissarsiutillip  tiguneqarsimasut 
utertillugit akilissavai imm. 1 malillugu ilanngaataasinnaasut ilanngaatigalugit. Utertitsilluni 
akiliineq  pissaaq  atuisartup  tunuarnermut  nalunaarutaata  inuussutissarsiutilimmut 
apuunneraniit sapinngisamik piaarnerpaamik, kingusinnerpaamillu ullut 30-t qaangiunnerini.
   Imm. 4.  Atuisartup aningaasat imaluunniit  nalillit  pisassamaatit  inuussutissarsiutilimmiit 
pisimasani  utertissavai  tunuarnermik  nalunaarutip  nassiunneqarneraniit  sapinngisamik 
piaarnerpaamik, kingusinnerpaamillu ullut 30-t qaangiunnerini.


Isumaqatigiissutit isumaqatigiissutivimmut atasut atorunnaarneri


§  23.  Atuisartoq  inatsimmi  matumani  malittarisassat  naapertorlugit  isumaqatigiissummiit 
tunuarpat  akiligassarsititsinissamut  isumaqatigiissut  tamatumunnga  atasoq,  atuisartup 
inuussutissarsiutilimmut  isumaqatigiissutigisimasaa  atorunnaassaaq  imaluunniit  inuup 
pingatsiuttup  inuussutissarsiutillillu  akornanni  isumaqatigiissutaasimasoq  tunngavigalugu 
akiliut  isumaqatigiissutigineqarsimasoq  tamakkiisumik  imaluunniit  ilaannakortumik 
matussusiissaaq.

   Imm.  2. Aningaasatigut  kiffartuussinermut  tunngatillugu  ungasianiit  nioqquteqarnermik 
isumaqatigiissummiit  tunuarnermi  taamatuttaaq  atorunnaassapput  tamatumunnga  atasoq 
isumaqatigiissut,  kiffartuussinissat,  inuussutissartiulimmit  imaluunniit  pingatsiuttumit 
pingatsiuttup  inuussutissarsiutillillu  akunnerminni  isumaqatigiissutaat  tunngavigalugu 
tunniunneqartussat, pillugit ungasianiit nioqquternissamik isumaqatigiissutaasimasut.
   Imm.  3. Isumaqatigiissut  isumaqatigiissutivimmut  atasoq  imm.  1  imaluunniit  imm.2 
malillugu  atorunnaarpat,  atuisartoq  tamanna  tunngavigalugu 
isumaqatigiissuteqarfigineqarsimasamut  akiliusiussanik  imaluunniit  taarsiissutinik 
akiliisussanngortinneqarsinnaanngilaq.


Kapitali 6


Nioqqutissat aamma aningaasatiguunngitsoq kiffartuussinerit pillugit isumaqatigiissutinik  
ungasianiit nioqquteqarnikkut isumaqatigiissutaasimasunik inuussutissarsiutillip  


naammassinnittarnera


§  24.  Allamik  isumaqatigiissuteqartoqarsimanngippat  inuussutissarsiutilik  nioqqutissat 
aamma  aningaasatiguunngitsoq  kiffartuussinerit  pillugit  ungasianiit  nioqquteqarnissamik 
isumaqatigiissuteqartoqartillugu  kiffartuussinerminik  tunniussissaaq  atuisartup  ullormiit 
inniminniiffianiit  imaluunniit  neqerooruteqarfianiit  kingusinnerpaamik  ullut  30-t 
qaangiunnerini.
   Imm.  2.  Inuussutissarsiutillip  isumaqatigiissut  sumiginnarpagu,  tunniunneqartussap 
isumaqatigiissutaasimasup  tamakkerlugu  tunniunneqarsinnaannginneranik  patsiseqartumik 
kinguaattoorneq  pissutigalugu,  atuisartup  isumaqatigiissut  atorunnaarsissinnaavaa,  massa 
kinguaattoorneq  atuisartumut  misinnartumik  pingaaruteqaraluartoq,  inuussutissarsiutillillu 
tamanna  atuisartumut  nalunnaarutigissavaa.  Isumaqatigiissummi  atugassarititaasut, 
nioqqutissaq  imaluunniit  kiffartuussineq  tamakkerlugu  tunniunneqarsinnaanngippat 
atuisartumut akisussaaffiliisut pituttuinngillat.
   Imm.  3.  Atuisartup  isumaqatigiissut  imm.  2  naapertorlugu  atorunnaarsippagu 
inuussutissarsiutillip  siumut  akilerneqarsinnaasimasut  piaarnerpaamik  kingusinnerpaamillu 
atorunnaarsitsinermik atuisartup nalunaarutaanik tigusaqarnerminiit ullut 30-t qaangiunnerini 
utertissavai.
   Imm. 4.  Imm. 1 isumaqatigiissutinut § 9, imm. 2, nr. 1-3-mi aamma 5-mi eqqaaneqartunut 
atuutinngilaq.  Imm.  2  aamma  3  isumaqatigiissutinut  §  9,  imm.  2,  nr.  3-mi  aamma  5-imi 
eqqaaneqartunut atuutinngillat.


Kapitali 7


Kiffartuussinerit ingerlaavartut il.il. pillugit isumaqatigiissutinik  
atorunnaarsitsisinnaatitaaneq


§  25.  Atuisartoq  nioqqutissanik  imaluunniit  kiffartuussinernik  ingerlaavartumik 
tunniussuinissaq  pillugu  isumaqatigiissummik  qaammatip  naaneranut 
atorunnaarsitsisinnaavoq  qaammat  ataaseq  sioqqullugu  nalunaaruteqarluni, 
isumaqatigiissuteqarnermiit  qaammatit  5-it  ingerlareersimappata,  taamaattoq  tak.  imm.  2 
aamma 4.
   Imm.  2.  Imm.1  aamma  4  atuutsinneqassanngillat  atorunnaarsitsinissamut  kalerriiffissaq 
imaluunniit  piffissaq  pituttuiffiusoq  sivisuneq  inatsimmi  allami  imaluunniit  inatsit  alla 
naapertorlugu  naleqqussarneqarsimappat.  Aammattaaq  imm.  1  atuutsinneqassanngilaq 
isumaqatigiissutinut,  nioqqutissanut  imaluunniit  kiffartuussinernut 

isumaqatigiissuteqarnermiit  kingusinnerpaamik  ukiup  ataatsip  qaangiunnerani 
tunniunneqartussanut  taamaallaat  tunngasuusunut, nioqqutissat  imaluunniit  kiffartuussinerit, 
isumaqatigiissummut  ilaasut,  katillugit  2.000  kr.  qaangernagit  akeqarsimappata,  aamma 
isumaqatigiissuteqarnermiit  kingusinnerpaamik  ullut  14-it  qaangiunneranni  tamakkiisumik 
akiliisoqartussaappat.
   Imm.  3.  Isumaqatigiissut  imm.  1-imut  imaluunniit  4-mut  ilaasoq  immersugassaq 
aalajangersimasoq atorlugu isumaqatigiissutigineqarsimasoq aalajangersakkamik imaqassaaq, 
tassani  erseqqissunik  taaneqarsimassalluni  isumaqatigiissut  atuisartup  qanoq 
sioqqutsitigisumik  kalerriineratigut  aamma  piffissamiit  qaqugukkumiit 
atorunnaarsinneqarsinnaanersoq.  Aalajangersagaq  atuisartup  imm.  1  aamma  4  malillugu 
atorunnaarsitsisinnaatitaaneranut naapertuutinngitsuussanngilaq.
   Imm.  4.  Ataatsimut  akigititap,  nioqqutissanik  imaluunniit  kiffartuussinernik 
ingerlaavartumik  tunniussuinissaq  pillugu  isumaqatigiissut  malillugu  akilerneqartussap, 
ukiumut  20.000  kr.  qaangersimappagu,  tunniussuinerlu  aallartinneqassappat 
inuussutissarsiutilik  aningaasartuutinik  ataasiaannartunik akiliisariaqarpat,  qaammatini  6-ini 
ingerlaavartumik  tunniussuinissamik  isumaqatigiissut  naapertorlugu  agguaqatigiisillugu 
akigititamiit  amerlanerusunik  imaluunniit  nalikillinermik  tamatuma  annertoqqataanik 
inuussutissarsiutilimmut  kinguneqartumik,  isumaqatigiissuteqarnermiit  qaammatit  11-t 
qaangiutereersimappata  atuisartup  isumaqatigiissut  qaammatip  naaneranut 
atorunnaarsissinnaavaa qaammammik ataatsimik sioqqutsisumik kalerriilluni.


§  26.  Atuisartup  atorunnarsitsiffiup  nalaani  akilersimappagu  piffissaq,  atorunnaarsitsineq 
naapertorlugu isumaqatigiissummik atorunnarsitsiffiup kingornaniittoq, piffissamut tassunga 
akiliutaasoq erngiinnaq utertillugu akilerneqassaaq.
   Imm. 2. Aningaasanik, atuisartup imm. 1 malillugu utertillugit pisassaanik, naatsorsuinermi 
eqqarsaatigineqarsinnaavoq kiffartuussinerup ingerlaavartup nalingata piffissap qanoq ilinera 
malillugu allanngorarsinnaanera. 


Kapitali 8


Inatsisit toqqarneqarsinnaasut pillugit isumaqatigiissutit ilaat


§ 27.  Isumaqatigiissummi  aalajangerneqarsimappat,  nunami  Kalaallit  Nunaata  aamma Det 
Europæiske  Økonomiske  Samarbejdsområdip  avataaniittumi  inatsisit  isumaqatigiissummut 
atuutsinneqassasut,  atuisartup  apeqqutini  ungasianiit  nioqquteqarnermut  tunngasuni 
taakkartorsinnaavai aalajangersakkat saneqqunneqarsinnaanngitsut tamanna pillugu Kalaallit 
Nunaanni  inatsisiniittut,  inatsisit  toqqarneqarsinnaasut  pillugit 
isumaqatigiissuteqanngitsuuppat  Kalaallit  Nunaata  inatsisai  isumaqatigiissutaasumi 
atuuttussaasimagaluarpata  imaluunniit  nunami  Det  Europæiske  Økonomiske 
Samarbejdsområdip  iluaniittumi,  inatsisit  toqqarneqarsinnaasut  pillugit 
isumaqatigiissuteqanngitsuuppat  nunap  pineqartup  inatsisai  isumaqatigiissutaasumi 
atuuttussaasimagaluarpata


Kapitali 9


Aalajangersakkat allat


§ 28.  Inatsit atuisartumut ajoqutaasussanngorlugu sanioqqunneqarsinnaanngilaq.

§  29.  Inuussutissarsiutilik §  6,  imm.  1-imik  aamma  §  25,  imm.  3-mik  unioqqutitsiguni 
pinerluttulerinermi  inatsimmi  aalajangersakkat  malillugit  pineqaatissinneqarsinnaavoq. 
Taamatuttaaq  pineqaatissinneqarsinnaavoq  kinaluunniit,  peqqarniitsumik  imaluunniit 
akulikitsumik unioqqutitseqattaartoq makkuninnga
1) kapitali 3 malillugu peqqissimisinnaatitaaneq pillugu paasissutissiisussaatitaanermik
2) § 13, imm. 1, nr. 4, § 13, imm. 2, tak. § 13, imm. 1, nr. 4 aamma § 14, imm. 1, tak. § 13, 
imm. 1, nr. 4 malillugit paasissutissiisussaatitaanermik.
Imm. 2.  Ingerlatseqatigiiffiit  il.il.  (inuit  inatsisitigut  akisussaasuusut)  pinerluttulerinermi 
inatsisitigut  akisussaaffilerneqarsinnaapput,  pinerluttulerinermi  inatsimmi  kapitali  5-imi 
malittarisassat malillugit.


§ 30. Peqqussut atortuulersinneqarpoq ulloq 1. august 2011.
   Imm. 2.  Peqqussut  atuutissaaq  atuisartunik  isumaqatigiissuteqarnerni,  peqqussutip 
atortuulersinneqarnerata kingorna isumaqatigiissutigineqartuni.
   Imm. 3. Atuisartunik isumaqatigiissuteqartarnerit ilaat pillugit inatsit, tak. inatsit nr. 139 29. 
marts  1978-imeersoq,  peqqussutikkut  nr.  350-ikkut  14.  juni  1980-imeersukkut 
atortuulersinneqartoq  atorunnaarpoq.  Taamaattorli  inatsit  suli  atuuppoq  atuisartunik 
isumaqatigiissuteqarnernut,  peqqussutip  matumap  atortuulersinneqannginnerani 
isumaqatigiissutigineqarsimasunut.


Tunniunneqarpoq Christiansborg Slotimi, ulloq


Kunngiussutsitsinnik Atsiorpugut Naqissusiillutalu


MARGRETHE R.
                                                                                                 /Lars Barfod

i atuisartunik isumaqatigiissuteqartarnerit ilaat pillugit inatsimmi nr. 451-imi 9. juni 2004-meersumi § 33 imatut oqaa-
sertaqarpoq: ”Inatsit Savalimmiunut Kalaallit Nunaannullu atuutsinneqanngilaq, kisianni Kunngip peqqussutaatigut nu-
nap ilaannut taakkununnga atortuulersinneqarsinnaavoq, Savalimmiuni Kalaallit Nunaannilu pissutsit immikkuullarissut 
naapertorlugit naleqqussarlugu.”


ii atuisunik isumaqatigiissuteqartarnerit pillugit inatsisip nr. 492-ip, 12. juni 2009-meersup allangortinneqarnerani § 3-
mi imaattumik allassimasoqarpoq: ”Inatsit Savalimmiunut Kalaallit Nunaannullu atuutinngilaq, kisiannili Kunngip 
peqqussuteqarneratigut nunanut immikkoortunut taakkununnga atortuulersinneqarsinnaavoq, immikkut 
savalimmiormiunut aammalu kalaallinutatortuulernissaani allaanerussutaasariaqartut ilanngullugit.” 








OQAASEQAAT


Atuisartunik isumaqatigiissuteqarnerit ilaat pillugit inatsisip Kalaallit Nunaannut 
atortuulersinneqarnissaa pillugu (atuisartunik isumaqatigiissuteqartarneq pillugu 


inatsit)


1.Aallaqqaasiut


Peqqussutikkut  nr.  350-ikkut  14.  juli  1980-imeersukkut  atuisartunik 
isumaqatigiissuteqartarneq  pillugu  inatsit  (inatsit  nr.  139   29.  marts  1978-imeersoq) 
allannguuteqartillugu  Kalaallit  Nunaannut  atortuulersinneqarpoq.  Peqqussut  naapertorlugu 
Kalaallit  Nunaannut  nalunaarutiliortoqarpoq  nr.  473-imik  4.  august  1988-imeersumik, 
atuisartunik  isumaqatigiissuteqartarnerit  ilaat  pillugit  inatsit  naapertorlugu 
peqqissimisinnaatitaaneq  pillugu  paasissutissiinermut  tunngasumik.  Nalunaarutip 
arlaqanngitsunik  assigiinngissuteqarluni  assigaa  danskit  nalunaarutaat  siusinnerusukkut 
atuuttoq nr. 655 19. december 1978-imeersoq, pilersinneqarsimasoq inatsit nr. 139  29. marts 
1978-meersoq naapertorlugu.


Danmarkimi atuuppoq atuisartunik isumaqatigiissuteqartarnerit ilaat pillugit inatsit nr. 451  9. 
juni  2004-meersoq.  Inatsisip  atuutilersippaa  atuisartunut  aningaasaqarnikkut 
kiffartuussinernik ungasianiit  nioqquteqarneq pillugu EU-p malitassiaa (aningaasaqarnikkut 
ungasianiit  nioqquteqarnermi  malitassiaq,  malitassiaq  2002/65/EF).  Tamatuma  saniatigut 
inatsisip  allanngortinneqarnerani  atuisartunik  isumaqatigiissuteqartarneq  pillugu  inatsit 
siusinnerusukkut atuuttoq nutarterneqarlunilu pisariillisarneqarpoq. Inatsisip atorunnaarsippaa 
atuisartunik  isumaqatigiissuteqartarneq  pillugu  inatsit  siusinnerusukkut  atuuttoq, 
kingusinnerusukkut allanngortinneqartoq, ilanngulluguttaaq atorunnarsinneqarluni inatsit  nr. 
139  29. marts 1978-imeersoq.


Inatsit  1978-imeersoq  tamanna  sioqqullugu  allanngortinneqarpoq  atuisunik 
isumaqatigiissuteqartarnerit  ilaat  pillugit  inatsisip allanngortinneqarnera pillugu inatsisikkut 
nr.  862-ikkut  23.  december  1987-imeersukkut  (najukkamut  ornigulluni  nioqquteqartarneq 
il.il.,  allatsitassanik  nioqquteqartarneq  aamma  kiffartuussinerit  ingerlaavartut), 
(Aalajangersimasumik  nioqquteqartarfiup  avataani  isumaqatigiissuteqarnernut  atatillugu 
atuisartut  illersorneqarnissaat  pillugu  EF-ip  malitassiaanik  atuutilersitsineq),  atuisartunik 
isumaqatigiissuteqartarnerit  ilaat  pillugit  inatsisip  aamma  sillimmasiisarnermik 
isumaqatigiissutit pillugit inatsisip allanngortinneqarnera pillugu inatsimmi nr. 262-imi 6. maj 
1993-imeersumi  §  1-ikkut  (Inniminniilluni  pisinermi  aamma  sillimmasiisarnermik 
isumaqatigiissutini  peqqissimisinnaatitaaneq),  isumaqatigiissutit  aamma 
pisuussutaateqarnermut tunngassuteqartuni neriorsueqatigiinnerit inatsisitigut pisussaaffiliisut 
allat aamma inatsisit ilaat allat pillugit inatsisip allanngortinneqarneranik inatsimmi nr. 1098-
imi  21.  december  1994-meersumi  § 5-ikkut  (Atuisartunik  isumaqatigiissuteqartarnerit  il.il. 
ilaanni  piumasaqaatit  naleqqutinngitsut),  aamma atuisunik isumaqatigiissuteqartarnerit  ilaat 
pillugit  inatsisip,  pilerisaarisarnermik  inatsisip  inatsisillu  ilaat  allat  pillugit  inatsisip 
allanngortinneqarnerannik  inatsimmi  nr.  442-mi   31.  maj  2000-imeersumi  §  1-ikkut 
(ungasianiit nioqquteqarneq, piumaffigineqarnani pilerisaarineq il.il. aamma ukiumoortumik 
aningaasartuutit  procentinngorlugit  naatsorneqarnerini  periutsit  pillugit  kiisalu  nunat 







akornanni  isumaqatigiissummik  Domstol-ip  nassuiaasinnaatitaaneranik  protokolinik 
atuutilersitsineq pillugu EU-p malittarisassaanik atuutilersitsineq).


2.  Atuisartunik  isumaqatigiissuteqartarnermik  inatsimmi  atuuttumi  takussutissiaq 
(inatsit 2004-meersoq)


2.1. Inatsisip ilusilersorneqarnera


Inatsit  2004-meersoq  paasissutissiisussaatitaaneq,  peqqissimisinnaatitaaneq  il.il.  pillugit 
kapitalinut  aggornilersugaavoq,  inatsimmi  1978-imeersumitut  atuisunik 
isumaqatigiissuteqartarnerup qanoq ittuunera malillugu kapitalilersugaanani. Inatsisip kapitali 
1-aniipput  malittarisassat  nalinginnaasut,  inatsisip  atuuffiinik  erseqqinnerusumik  killiliisut. 
Kapitali  2-miipput  noqqaavigineqarnani  saaffiginnissutit  il.il.  pillugit  malittarisassat, 
kapitalimilu  3-mi  aamma  4-miipput  malittarisassat,  ungasianiit  nioqquteqarnermi 
isumaqatigiissuteqarnerni  aamma  aalajangersimasumik  nioqquteqarfigisartakkap  avataani 
isumaqatigiissutigineqartartut  ilaanni  paasissutissiisusaatitaanermut   aamma 
peqqissimisinnaatitaanermut  tunngasut.  Tamatuma  saniatigut  inatsisip  ilaatigut  imarai 
malittarisassat,  atuisartup  peqqissimisinnaatitaanermik  atuinerani  isumaqatigiissutit 
atassuteqartut  atorunnaartarneri  pillugit  malittarisassanut  tunngasut  (kapitali  5), 
inuussutissarsiuteqartup  ungasianiit  nioqquteqarneq  pillugu  isumaqatigiissutit  ilaannik 
naammassinninnissaanut  tunngasut  (kapitali  6)  aamma  atuisartup  kiffartuussinerit 
ingerlaavartut  pillugit  isumaqatigiissutit  ilaannik  atorunnaarsitsisinnaaneranut  tunngasut 
(kapitali 7).


2.2. Inatsisip atuuffii


A.  Inatsisip  atuuffii  tassaapput,  inatsit  1978-imeersoq  assigalugu,  atuisartunik 
isumaqatigiissuteqartarneq  aamma  inuussutissarsiuteqartup  saaffiginnissutai 
isumaqatigiissutinik taamaattunik isumaqatigiissuteqarnissanik siunertaqartut, tak. § 1.
Oqaaseq atuisartumik isumaqatigiissuteqarneq ingerlateqqinneqarpoq oqaasertat, inatsisikkut 
nr. 1098-ikkut 21. december 1994-imeersukkut ilanngunneqartut, oqaasertaliullugit. Inatsisip 
1994-imi allanngortinneqarnerani atuisartunik isumaqatigiissuteqartarnermik inatsimmi § 1, 
imm.  2  (maannakkut  §  3,  imm.1)  allanngortinneqarpoq,  taamaalilluni  atuisartunik 
isumaqatigiissuteqartarnerup  isumasiuutaa  tassaalerluni  ”isumaqatigiissut, 
inuussutissarsiutillip  inuussutissarsiummi  ilaatut  peqataaffigisaa,  peqataasup  aappaa 
(atuisartoq) inuussutissarsiummi avataatigut pingaarnertut niuerniarpat”. 


Taamatut  allannguinermut  tunngaviusoq  tassaavoq,  isumaqatigiissuteqarnermi 
atugassarititaasut  naleqqutinngitsut  pillugit  malitassiaq  (malitassiaq  1993/13/EF) 
naapertorlugu  isumaqatigiissut  atuisartumik  isumaqatigiissutitut  isigitinniarlugu 
piumasaqaasiortoqarsinnaanngimmat  inuussutissarsiutillip  ilisimasimagaa  imaluunniit 
ilisimasariaqarsimagaa  isumaqatigiissuteqarfigisimasaq  atuisuusoq  (ersarissuutitsinissamik 
piumasaqaammik taaneqartartoq), tak. Folketingstidende 1994/95, tillæg A, qupp. 333 aamma 
qupp. 341.


Atuisunik  isumaqatigiissuteqartarnerup  isumaanut  ilaapputtaaq  isumaqatigiissutit, 
inuussutissarsiutillip  nioqquteqartartumik  namminersortumik  isumaqatigiissusiuussineri 
imaluunniit akunnermiuliuttuuffigisai.







Inatsimmi  2004-meersumi  atuisunik  isumaqatigiissuteqartarnerup  isumaa 
allanngortinneqarpoq, taamaalilluni isumaqatigiissut kiffartuussinermut tunngassuteqartillugu 
imaluunniit  ungasianit  nioqquteqarnermi  isumaqatigiissusiaasimatillugu 
atorneqarsinnaalerlunittaaq.


b.  Isumaqatigiissutit  arlaqartut  inatsisip  atuuffiinut  ilaatinneqanngillat.  Tamakkununnga 
ilaapput  sillimmasiisarnernik  isumaqatigiissutit,  sillimmasiisarnermik  isumaqatigiissutit 
pillugit  inatsimmut  ilaasut,  nioqqutissanut  automatit  atorlugit  isumaqatigiissutaasimasut, 
oqarasuaatit  imaluunniit  nalunaarasuartaatitigut  attaveqaatit  allat  kikkunnilluunniit 
atorneqarsinnaasut atornissaat pillugu aamma akitsorterussilluni tuniniaariaatsit ilaat pillugit 
isumaqatigiissutit, tak. inatsimmi § 2, imm. 1.


c.  Paasissutissiisussaatitaaneq  aamma  peqqissimisinnaatitaaneq  pillugu  inatsimmi 
aalajangersakkat  isumaqatigiissutinut  atorneqassapput,  ungasianiit  nioqquteqarnermi 
isumaqatigiissutigineqarsimasunut  aamma   isumaqatigiissutit  ilaannut  aalajangersimasumik 
nioqquteqartarfiup avataani isumaqatigiissutigineqarsimasunut.


Isumaqatigiissutinut  aalajangersimasumik  nioqquteqarfigisartakkap  avataani 
isumaqatigiissutaasimasunut  tunngatillugu  allanngortinneqarpoq  aalajangersagaq  inatsimmi 
1978-imeersumi § 5-imiittoq, tassani peqqissimisinnaatitaanermut malittarisassaq pingaarneq 
eqqaaneqarpoq,  pissutsinik  assigiinngitsunik  atuuttoqartillugu  arlalinnik  atuutinngiffittalik 
kiisalu atuutinngiffinnut atuutinngiffittalik. Inatsimmi § 2, imm.2, nr. 2 malillugu pissutsinik, 
isumaqatigiissutini  aalajangersimasumik  nioqquteqarfigisartakkap  avataani 
isumaqatigiissutigineqarsimasuni  peqqissimisinnaatitaasoqarfiusuni,  pitsaanerusumik 
taaguisoqarpoq.  Malittarisassat  nalinginnaasut,  inatsimmi  1978-imeersumi  atorneqareersut, 
aalajangersakkami  ingerlateqqiinnarneqarput.  Tamatuma  saniatigut  inuussutissarsiuteqartup 
atuisartumut  ornigunnerani  isumaqatigiissuteqartoqarsimatillugu  peqqissimisinnaatitaaneq 
ilanngunneqarpoq,  ornigunnissaq  asiarnermi,  inuussutissarsiuteqartumit 
aaqqissuunneqarsimasumi  imaluunniit  piffimmi  tamanit  tikinneqarsinnaasumi  imaluunniit 
saqqummersitsivimmi,  takutitsilluni  saqqummersitsivimmi  imaluunniit  assingusumi 
isumaqatigiissutigineqarsimappat.


Isumaqatigiissut  inuussutissarsiutillip  ornigunneranut  atatillugu 
isumaqatigiissutigineqarsimappat,  atuisartoq  nammineerluni  inuussutissarsiutilimmut 
sianerluni  aggeqqusisimalluni,  peqqissimisinnaatitaaneq  atorneqarsinnaanngilaq.  Tamanna 
kiffartuussinernik  isumaqatigiissutinut  tunngatillugu  atuisartumik  illersuinerup  manna 
tikillugu  pitsaassusianik  attassineruvoq,  kisianni  nioqqutissanik  pisinernut  aamma 
pisartagaqarnissamik  isumaqatigiissutit  ilaannut  tunngasutigut  annikitsumik 
sakkukilliliinerulluni.


d.  Inatsimmi § 4-mit  ersersinneqarpoq, ungasianiit  nioqquteqarneq qanoq paasineqassasoq. 
Inatsit  1978-imeersoq  ungasianiit  nioqquteqarnerup  isumasiuutaanik  imaqanngilaq. 
Tamatumunnga  pissutaavoq,  inatsimmi  1978-imeersumi  allatsitsilluni  nioqquteqarnerup 
taamaallaat immikkut naleqqussarneqarsimanera. Aalajangersakkat nalinginnaasut ungasianiit 
nioqquteqarnermut  tunngasut  atuisunik  isumaqatigiissuteqartarnermik  inatsimmi 
ilanngunneqarput,  inatsit  2000-imi  allanngortinneqarmat.  Inatsisip  allanngortinneqarnerani 
inatsit  ilaatigut  annertusineqarluni  nioqqutissat  kiffartuussinerillu  pillugit  ungasianiit 
nioqquteqarnermut  isumaqatigiissutit  tamarmik  ilaatinneqalerput,  siunertarineqarluni 
ungasianiit nioqquteqarnermi malitassiaq piviusunngortinneqassasoq.







Inatsit  malillugu  ungasianiit  nioqquteqarnissamik  isumaqatigiissuteqartoqarsimasarpoq, 
isumaqatigiissut ungasianiit  attaveqaqatigiinneq  atorlugu isumaqatigiissutigineqarsimappat. 
Tamatuma  saniatigut  piumasaqaataavoq  isumaqatigiissut  ungasianiit  nioqquteqarnerup 
aaqqissuussap,  inuussutissarsiutilimmit  ingerlanneqartup,  ilaatut 
isumaqatigiissutigineqarsimassasoq.  Piumasaqaat  kingulleq  assersuutigalugu 
naammassineqarsimassaaq  inuussutissarsiutilik  inniminniinermi  immersugassaq  atorlugu 
pilerisaarutiliorsimappat,  imaluunniit  oqarasuaatip  normua  inniminniinermi  atorneqartussaq 
pilerisaarummi  taaneqarsimappat.  Ungasianiilli  nioqquteqartoqartanngilaq  atuisartoq 
pisiniarfimmut  sianerluni  nioqqutissanik,  pilerisaarutini  neqeroorutigineqartunik, 
inniminniisimatillugu,  pilerisaarummi  pisiniarfiup  oqarasuaataata  normua 
ilanngunneqarsimasinnaagaluarpalluunniit.  Taamaattoqarnerani  pilerisaaruteqarnermut 
nalinginnaasumik siunertarineqartanngilaq ungasianiit attaveqaqatigiinermi teknikki atorlugu 
isumaqatigiissuteqarnissaq.


e.  Taamatuttaaq  aningaasatigut  kiffartuussinernik  ungasianiit  nioqquteqarneq  inatsimmut 
2004-meersumut ilaavoq. Inatsit aningaasatigut kiffartuussinerup isumasiuutaanik imaqarpoq, 
tak. § 5. Aningaasatigut kiffartuussineq pineqarnersoq naliliisoqartarpoq kiffartuussinerpiaap 
qanoq  ittuunera  tunngavigalugu,  tunngaviginagu  kiffartuussineq  kimit 
neqeroorutigineqarnersoq.  Aalajangiisuusussaq  tassaassaaq  kiffartuussinerup  pingaarnertut 
imarisaa  tassaanersoq  kiffartuussineq,  aningaasaqarnermut  tunngasoq.  Aningaasatigut 
kiffartuussinermut  assersuutitut  taaneqarsinnaapput  aningaaserivimmi  uninngasuutit 
aningaasanillu  inissiinerit  allat,  taarsigassarsititsinerit  allatullu  akiligassarsititsinerit, 
qularnaveeqqusiineq- aamma allatut iliorluni qularnaveeqqusiissutit, sillimmasiineq, akiliutit, 
nunat  allat  aningaasaannik  nuussinerit,  aningaasaliinerit,  aningaasatigut  naliliutinik 
toqqortaqarneq il.il.


2.3. Noqqaavigineqarnani saaffiginnittarneq


Inatsit  1978-imeersoq  malillugu  inuussutissarsiutilik  noqqaavigineqarnani  nammineerluni 
imaluunniit  oqarasuaatikkut  atuisartumut  aallaaviusumik  saaffiginneqqusaanngilaq, 
isumaqatigiissuteqarnissaq  siunertaralugu.  Inerteqqummut  saaffiginnissutit  ilaat 
ilaatinneqanngillat.  Inatsimmi  2004-meersumi  ilanngunneqarpoq  noqqaavigineqarnani 
nammineerluni atuisartumut saaffginninnissamut inerteqqut nalinginnaasoq, tak. inatsimmi § 
6, imm.1.


Suli  ajornartinneqanngilaq  atuakkanik  inniminniinissaq,  aviisinik,  aviisinik  sapaatip 
akunnikkaartumik  saqqummersartunik  aamma  atuagassianik  pisartagaqalernissaq, 
sillimmassiinissamik isumaqatigiissutinik kiisalu annaassiniarnernik kiffartuussinerit ilaannik 
ingerlatitseqqiinissaq  pillugit  oqarasuaatikkut  saaffiginnissuteqarnissaq.  Akerlianilli 
atuisartumut  saaffiginnissutaasinnaajunnaarput  nioqqutissat,  nioqqutissanik 
inuutissarsiuteqarnermik  inatsit  naapertorlugu  allatut  ingerlannerisigut  tunineqarsinnaasut. 
Inatsimmi  §  6  innersuussutigineqarpoq.  Isumaqatigiissutit,  noqqaavigineqarnani 
saaffiginneqqusinnginnermut  akerliusut,  atuisartumut  pituttuinngillat,  tak.  §  7.  Tamatuma 
saniatigut  inerteqqummik unioqqutitsineq akiliisitsinermik kinguneqartinneqartarpoq,  tak.  § 
29, imm.1.


2.4. Paasissutissiisussaatitaaneq







a.  Inatsisip  1978-imeersup  kapitaliani  3-miipput  aalajangersakkat  isumaqatigiissutini, 
aalajangersimasumik  nioqquteqartarfiup  avataani  isumaqatigiissutigineqarsimasuni, 
paasissutissiisussaatitaanermut aamma peqqissimisinnaatitaanermut tunngasut aamma kapitali 
4-miipput  aalajangersakkat,  allatsitsilluni  niuernermi paasissutissiisussaatitaanermut  aamma 
peqqissimisinnaatitaanermut  tunngasut.  Taamaallaat  isumaqatigiissutit  nioqqutissanik 
nioqquteqarnissamut  tunngasut  kapitalimut  3-mut  aamma  4-mut  ilaatinneqarput.  Inatsisip 
2000-imi  allanngortinneqarnerani  kapitali  4  allanngortinneqarpoq,  taamaalilluni 
nioqqutissanik  aamma  kiffartuussinernik  ungasianiit  nioqquteqartarneq  pillugu 
isumaqatigiissutit ilanngunneqarlutik. 


Inatsimmi 2004-meersumi kapitali 3-miipput aalajangersakkat paasissutissiisussaatitaanermut 
tunngasut. Kapitalimiinngillat isumaqatigiissutini, aalajangersimasumik nioqquteqarfiusartup 
avataani  aamma  ungasianiit  nioqquteqarnermi  isumaqatigiissutigineqarsimasuni, 
paasissutissiisussaatitaaneq  aamma  peqqissimisinnaatitaaneq  pillugit  ataatsimut 
malittarisassat.  Tamatumunnga  tunngaviusoq  inatsisissamut  siunnersuummi 
tassaanerarneqarpoq,  malitassiat  ataasiakkaat  naapertorlugit  paasissutissiisussaatitaanerup 
annertussusaata  assigiinngitsuunera,  aammalu  inuussutissarsiutilik,  malitassiat   sunniutaasa 
saniasigut,  paasissutissiisussaatitaanermik  pisussaaffilissallugu 
tunngavissaqarsorineqanngimmat.


Paasissutissiisussaatitaanermut arlallit ilaatinneqanngillat, erseqqinnerusumik tak. inatsimmi § 
9,  imm.  2.  Taakku  ilaatigut  tassaapput  inuussutissanik  il.il.  tamanit  tikinneqarsinnaasuni, 
katersuuffiusartuni aamma niuffaffiusartuni pisiarineqartartunik, imaluunniit aaqqissuussamik 
aalajangersimasumillu  nioqqutissanik  aatsinermut  atasutut  atuisartumut 
tunniunneqartartussanik,  pisineq.  Tamatuma  saniatigut  najugaqartitsineq,  angallassineq, 
nerisaqartitsineq il.il.  pillugit isumaqatigiissutit  ilaat kiisalu illuutinut piginnittussaatitaaffiit 
pillugit isumaqatigiissutit ilaat paasissutissiisussaatitaanermut ilaatinneqanngillat.


Paasissutissiisussaatitaanermik eqqortitsinnginnerup imaluunniit  amigartumik eqqortitsinerup 
inatsisitigut  sunniutai  tassaapput,  peqqissimisinnaatitaanermut  piffissarititap  aallartiffissaata 
kinguartinneqarnera,  tak.  inatsimmi  §  18,  imm.  2,  nr.  2.  Tamatuma  saniatigut  pillaatitut 
akiliisitsissuteqartitsisarneq  nutaatut  ilanngunneqarpoq,  peqqissimisinnaatitaaneq  pillugu 
paasissutissiisussaatitaanermik aamma aningaasatigut kiffartuussinermi aarlerinaataasinnaasut 
immikkut  ittut  pillugit  paasissutissiisussaatitaanermik  unioqqutitsinerni  peqqarniitsuni 
imaluunniit akulikinnerusuni akiliutaasartartussat, tak. atuisartunik isumaqatigiissuteqartarneq 
pillugu inatsimmi § 29, imm. 1. 


b.  Isumaqatigiissutinut  aalajangersimasumik  nioqquteqarfigisartakkap  avataani 
isumaqatigiissutigineqartunut  tunngatillugu  inuussutissarsiutillip  ataatsimiittoqarnerani 
atuisartumut  tuniutissavai  peqqissimisinnaatitaaneq  pillugu  aamma  inuup 
suliffeqarfiulluunniit, peqqissimisinnaatitaanermik atuutsitsiffigineqarsinnaasup, aqqa aamma 
najugaa pillugit  allakkatigut  paasissutissiissutit  erseqqissut,  tak.  inatsimmi  § 10.  Tamanna 
ataatsimut  isigalugu  inatsisip  1978-imeersup  aalajangersagartaanik  assingusumik 
ingerlatitseqqiineruvoq.


c.  Inatsisip 2000-imi allanngortinneqarnerani  inatsimmi ilanngunneqarput  aalajangersakkat, 
nioqqutissanik ungasianit nioqquteqarnermi aamma aningaasatiguunngitsoq kiffartuussinerni 
kiisalu  paasissutissat  tusagassiissutikkut  ataavartukkoortartut  uppernarsarneqarnerini 
isumaqatigiissuteqarnissaq  sioqqullugu  paasissutissiisussaatitaanermut  tunngasut.  Inatsit 
2004-meersoq  aalajangersakkanik  maannamut  atuuttuusunik  ataatsimut  isigalugu 







ingerlatitseqqiivoq,  tak.  §§  11  aamma  12.  §  11-mi  aalajangersarneqarpoq  nioqqutissaq 
imaluunniit  aningaasatiguunngitsoq kiffartuussineq pillugu ungasianiit  nioqquteqarnissamik 
isumaqatigiissuteqarnermut  atatillugu  paasissutissat  siumoortut  suut  atuisartup  pissanerai 
aamma  §  12-imi  aalajangersarneqarpoq,  inuussutissarsiuteqartup 
isumaqatigiissuteqartoqarnerata kingorna  paasissutissiinissaanut minnerpaatut piumasaqaatit. 


Taamaattoq  pappiaqqatigut  imaluunniit  tusagassiissutikkut  ataavartukkut  allakkut  §  12 
naapertorlugu  paasissutissanik  nalunaaruteqartarnissamik  piumasaqaat  atuutinngilaq 
isumaqatigiissutinut,  kiffartuussinissaq  inniminnerneqartoq  ungasianiillu 
attaveqaqatigiinnermi  teknikki  taannarpiaq  atorlugu  naammassineqartoq  pillugu 
isumaqatigiissutaasunut,  tak. § 12, imm. 4, taannalu innersuussutigineqarpoq.


d.  Tamatuma saniatigut inatsit 2004-meersoq aningaasatigut kiffartuussinernut tunngatillugu 
ungasianiit  nioqquteqarnermik  isumaqatigiissuteqarnerni  paasissutissiisussaatitaanermik 
aalajangersakkanik  imaqarpoq,  tak.  inatsimmi  §  13  aamma  14.  Inatsisip  malitsigisaanik 
inuussutissarsiutillip  ungasianiit  nioqquteqarnissamik  isumaqatigiissuteqannginnermini 
atuisartumut  nalunaarutigisassavai  paasissutissat  arlaqartut,   ilaatigut  tassaasut 
inuussutissarsiutilik,  aningaasatigut  kiffartuussineq,  ungasianiit  nioqquteqarnermik 
isumaqatigiissut  aamma  maalaaruteqarsinnaaneq  pillugit  paasissutissat.  Ungasianiit 
nioqquteqarnissamik  isumaqatigiissut  aningaasatigut  kiffartuussinermut  tunngasoq 
oqarasuaatikkut  isumaqatigiissutigineqarpat,  -  nioqqutissanik  aamma  aningaasatigut 
kiffartuussinermik  ungasianiit  nioqquteqarneq  assiginagu  –  inuussutissarsiutillip 
siumoortumik  paasissutissiisussaatitaanini  paasissutissanut  erseqqinnerusumik 
aalajangerneqartunut killilersinnaavaa, tak. inatsimmi § 13, imm.2.


Siumoortumik  paasissutissiissutit  isumaqatigiissuteqarnermilu  atugassarititaasut  tamarmik 
atuisartumut  pappiaranngorlugit  imaluunniit  tusagassiissutikkut  ataavartukkut  allakkut 
isumaqatigiissuteqannginnermi aallaaviusumik  nalunaarutigineqartassapput, tak. § 14, imm. 
1.


2.5. Peqqissimisinnaatitaaneq


a.  Kapitali  4  peqqissimisinnaatitaanermut   malittarisassanik  imaqarpoq,  ilanngullugit 
peqqissimisinnaatitaanerup  sivisussusia  aamma  naatsorsorneqartarnera, 
peqqissimisinnaatitaanermik  atuinermi  piumasaqaatit  aamma  periaaseq  aamma 
peqqissimisinnaatitaanermik  atuinerup  inatsisitigut  sunniutai.  Isumaqatigiissutini, 
aalajangersimasumik nioqquteqarfigisartakkap  avataani  isumaqatigiissutigineqartuni  aamma 
isumaqatigiissutini  ungasianiit  nioqquteqarnermi  isumaqatigiissutigineqartuni 
peqqissimasinnaatitaaneq  nutaatut  ataatsimoortumik  naleqqussarneqarpoq,  tak.  inatsimmi 
kapitali 4 (§§ 17-22).


Peqqissimisinnaatitaaneq  atuutinngiffittaqarpoq,  tak.  §  17,  imm.  2.  Taakku  ilaatigut 
tassaapput  isumaqatigiissutit  nioqqutissanut  kiffartuussinernullu  tunngasut, 
paasissutissiisussaatitaanermut  ilaanngitsut,  tak.  inatsimmi  §  9,  imm.  2,  aningaasatigut 
kiffartuussinernik  isumaqatigiissutit  realkredit  aqqutigalugu  taarsigassarsisarneq  aamma 
realkreditobligationit il.il. pillugit inatsimmut ilaatinneqartut kiisalu pappiaqqat aningaasanik 
nalillit  aningaasatigullu  kiffartuussisarnerit  pillugit  isumaqatigiissutit,  pappiaqqap 
aningaasanik  nalillip  imaluunniit  kiffartuussinerup  akissaa  aningaasanik  niuerfimmi  akit 







nikerarnerinit  aalajangerneqartussaatillugu,  nioqqutissanik  tunisaqartartup 
sunniuteqarfigisinnaanngisaanik,  aamma  peqqissimisinnaatitaanerup  atuunnerani 
pilersinnaasut kiisalu pinnguaatini aamma eqquiniaanermi.


b. Inatsimmut ilaatillugu ilanngunneqarpoq peqqissiminissamut piffissarititaq nalinginnaasoq 
ullunik  14-inik  sivisussusilik,  isumaqatigiissutinut  aalajangersimasumik 
nioqquteqarfigisartakkap  avataani  aamma  ungasianiit  nioqquteqarnermi 
isumaqatigiissutigineqartunut  atuuttoq.  Taamaattoq  soraarnerussutisiaqanermik 
ataasiakkaanut  aaqqiissuteqartarneq  pillugu  isumaqatigiissuteqarnermi  ullut  30-t 
piffissarititaapput, tak. atuisartunik isumaqatigiissuteqartarnermik inatsimmi § 18, imm.1.


Piffissarititaq naatsorsorneqartassaaq piffissat uku kingusinnerpaaffianniit aallartittumik:
1)  Ulloq,  isumaqatigiissuteqarfiusoq,  isumaqatigiissut  kiffartuussinernut  imaluunniit 
inniminniilluni pisinernut tunngassuteqarpat, aamma pisuni allani ulloq, atuisartup pisiamik 
imaluunniit tunniussinermik siullermik tigusiffia, imaluunniit
2)  ulloq,  atuisartup  paasissutissanik,  inuussutissarsiutillip  pappiaranngorlugit  imaluunniit 
tusagassiissutikkut ataavartukkut allakkut tunniuttussaasaanik, tigusiffia, tak. § 18, imm.2.


Atuisartup  paasissutissat  tunniuteqqusaasut  tigusimagaluarpagilluunniit,  nioqqutissanik 
aamma  aningaasatiguunngitsoq  kiffartuussinernik  ungasianiit  nioqquteqarnermi 
peqqissimisinnaatitaaneq  piffissarititap  qaammatinik  pingasunik  sivisussuseqartup  iluani 
atorneqarsimassaaq, tak. § 18, imm.3.


Peqqissimisinnaatitaanerup  qaqugu  atorneqareersimanissaanut  sivisunerpaamik 
piffissarititaasoq  assingusoq  atuutinngilaq  isumaqatigiissutinut,  aalajangersimasumik 
nioqquteqarfigisartakkap  avataani  imaluunniit  aningaasatigut  kiffartuussinernik  ungasianiit 
nioqquteqarnermi  isumaqatigiissutigineqarsimasunut.  Inatsisissamut  oqaaseqaatit 
naapertorlugit  tamatumunnga  pissutaasoq  tassaavoq,  aningaasatigut  ungasianiit 
nioqquteqarnermik  malitassiaq  imaluunniit  angerlarsimaffimmut  ornigulluni 
nioqquteqarnermik  malitassiaq  naalagaaffinnut  ilaasortaasunut  taamatut  piffissarititamik 
sivisunerpaaffiliisinnaatitsinngitsoq.  Taamaattorli  inatsimmut  oqaaseqaatini  taaneqarpoq, 
isumaqartoqartariaqartoq  isummat  tunngaviusut  isumaqatigiissutinut  tunngassuteqartut 
nalinginnaasut  aamma  ilatsiinnartarneq  pillugu  isummat  tunngaviusut  inatsisitigut 
aalajangigaanngitsut  atuisartunik  isumaqatigiissuteqartarnermik  inatsimmi  aalajangersakkat 
saniasigut  atorneqartartussaasut.  Taamaalilluni  peqqissimisinnaatitaaneq  pisuni 
aalajangersimasuni atorunnaarsinnaasorineqarpoq atuisartup ilatsiinnarnera pissutigalugu.


Inatsit  1978-imeersoq  malillugu  isumaqatigiissut  atuisartumut  pituttuinngilaq, 
inuussutissarsiutillip  paasissutissiisussaatitaaneq  naammassisimanngippagu.  Tamatumunnga 
sanilliunneqassaaq,  inatsit  1978-imeersoq  paasissutissiisussaatitaaneq  annertooq  pillugu 
malittarisassanik imaqanngitsoq, tassami inuussutissarsiutilik inatsit 1978-imeersoq malillugu 
taamaallaat  ”peqqissimisinnaatitaaneq  pillugu  paasissutissanik  erseqqissumik  allakkatigut” 
tunniussisussaavoq.


c.  Inatsit  2004-meersoq  ataatsimut  aalajangersakkanik  imaqanngilaq,  atuisartunik 
isumaqatigiissuteqartarnerni assigiinngitsuni peqqissimisinnaatitaanerup piffissaq sioqqullugu 
atorunnaarnissaanik  apeqqutinut  tunngasunik.  Tamatumunnga  tunngaviuvoq  malitassiat 
apeqqummut  iluarsiissutinik  assigiinngitsunik  imaqarnerat.  Innersuussutigineqassaaq  §  18, 
imm. 4-6.







d.  Inatsit  2004-meersoq  atuisartunik  isumaqatigiissuteqartarnernut  assigiinngitsunut, 
atuisartup  peqqissimisinnaatitaanermik  atuinerani  inatsisitigut  sunniutaasartut  pillugit 
apeqqummut  tunngasunut,  ataatsimut  iluarsiissutinik  imaqanngilaq.  Malitassiat 
assigiinngitsunik iluarsiivigineqarsimanerat tamatumunnga tunngaviuvoq.


Nioqqutissat  aamma  aningaasatiguunngitsoq  kiffartuussinerit  pillugit  ungasianiit 
nioqquteqarnermi  isumaqatigiissutinut  aamma  aalajangersimasumik  nioqquteqarfiusartup 
avataani  isumaqatigiissutinut  tunngatillugu,  inatsimmi  §  21,  imm.  1-ip  malitsigisaanik 
atuisartoq,  peqqissimisinnaatitaanermik  atuitillugu,  isumaqatigiissut  atuuttoq  naapertorlugu 
piumasaqaateqarfigineqarsinnaanngilaq.


Aningaasatigut  kiffartuussinerit  pillugit  ungasianiit  nioqquteqarnermik  isumaqatigiissutinut 
tunngatillugu  inatsisip  §  22-ata  malitsigisaanik  atuisartoq,  piumasaqaatigineqartut  ilaat 
atuutsillugit  kiffartuussinerup  ilaanut  peqqissimisinnaatitaanerup  iluani 
tuniunneqareersimasumut,  akiliisussanngortinneqarsinnaavoq.  Taamaalilluni  atuisartoq 
akileeqquneqassappat  piumasaqaataavoq,  atuisartup  paatsuugassaangitsumik 
noqqaassutigisimassagaa  isumaqatigiissutip  naammassineqarnissaa 
peqqissimisinnaatitaanermut  piffissarititaasup  qaangiutinnginnerani  aallartinneqassasoq, 
aamma  inuussutissarsiutillip  uppernarsassagaa  atuisartoq  isumaqatigiissuteqannginnermi 
peqqissimisinnaatitaanermik  akilerneqartussallu  qanoq  naatsorsorneqarsimanerannik 
paasitinneqarsimasoq,  tak.  §§  22,  imm.1.  Taamatuttaaq  akiliutigineqartussaq 
isumaqatigiissutip  tamakkiisumik  naammassineqarneranut  naleqqiullugu  naapertuutissaaq, 
tak. § 22, imm. 2.


3. Atuisartunik  isumaqatigiissuteqartarneq  pillugu  inatsisip  nutaap  Kalaallit 
Nunaannut atortuulersinneqarnera


Atuisartunik  isumaqatigiissuteqartarneq  (atuisartunik  isumaqatigiissuteqartarnermik  inatsit) 
pillugu  inatsisip  nr.  451-ip   9.  juni  2004-meersup  Kalaallit  Nunaannut 
atortuulersinneqarnissaanut peqqussutissamut missingersuut ilanngunneqarpoq.


Danskit  inatsisaannut  sanilliullugu  arlalinnik  allannguisoqarpoq.  Peqqussutissamut 
missingersuummi § 13, imm. 1, nr.1-imi taamaalilluni innersuussutigineqarpoq GER-normu 
aamma  cvr-normunut  taarsiullugu  Det  Grønlandske  Erhvervsregister  aamma  Det  Centrale 
Virksomhedsregister.


Atuisartunik  isumaqatigiissuteqartarnermik  inatsimmi  §  21-miippoq  aalajangersagaq, 
atuisartup peqqissimisinnaatitaanermik atuinerani inatsisitigut siunniutaasartunut tunngasoq. 
Inatsisip  §  21-ani  imm.  4-mit  ersersinneqarpoq,  isumaqatigiissut  nioqqutissamut 
tunngasuuppat  aamma  pisisup  isumaqatigiissummit  tunuarneranik  nalunnarummik 
tigusaqarnerminiit  qaammatit  pingasut  qaangiutsinnagit  tuniniaasup  nioqqutissaq 
aasimanngippagu, nioqqutissaq pisisup akeqanngitsumik pissagaa. Siunnersuutigineqarpoq – 
soorlu  atuisartunik  isumaqatigiissuteqartarnermik  inatsimmi  Kalaallit  Nunaanni  atuuttumi 
taamaattoq  –  tuniniaasoq  pisisorlu  immikkut  kommuniminni  najugaqartillugit,  tuniniaasup 
aallernissaanut piffissarititaq qaammatinik arfinilinnik sivisussuseqassasoq. 


Inatsimmi  2004-meesumi  §§  25  aamma  26-imiipput  malittarisassat  atuisartup 
isumaqatigiissutit  ingerlaavartut  ilaannik  atorunnaarsitsisinnaaneranut  tunngasut. 
Aalajangersakkat  inatsimmit  1978-imeersuupput.  Inatsiseqarnermut  ministeri  inatsisissatut 
siunnersuummik  nr.  L  97-imik  ulloq  17.  december  2008   saqqummiussivoq,  atuisartunik 







isumaqatigiissuteqartarnerit  ilaat  pillugit  inatsisip  allanngortinneqarnissaanut  tunngasumik 
(atuisartunik  isumaqatigiissutini  ingerlaavartuni  piffissaq  pituttuiffiusoq  aamma 
atorunnaarsitsinissamut kalerriiffissaq), inatsimmi 2004-meersumi §§ 25-mik aamma 26-mik 
allannguisumik ulloq 1. januar 2010-miit  atuutilersumik. Inatsisip allanngortinneqarneranut 
siunertaasoq  pingaarnermik  tassaavoq  isumaqatigiissutinut  ingerlaavartunut  atatillugu 
atuisartut illersugaanerisa pitsanngortinneqarnissaat, taamaalilluni atuisartut nalinginnaasumik 
pituttorneqartassanatik  isumaqatigiissutinut  sivisuumik  atuuttunut,  kingunissai 
isumaqatigiissuteqarfiup  nalaani  paasiuminaatsuusunut.  Siunnersuutigineqarpoq 
peqqussummi §§ 25 aamma 26 oqaasertalerneqassasut inatsimmik 2004-meersumik.


Danskit atuisartunik isumaqatigiissuteqartarnermik inatsisaanni § 27-miippoq aalajangersagaq 
inatsisit  toqqarneqarsinnaasut  ilaat  pillugit  isumaqatigiissutinut  tunngasoq,  taamaalilluni 
atuisartoq,  nunami Det Europæiske Økonomiske Samarbejdsområdip (EØS) avataaniittumi 
inatsiseqarnerup isumaqatigiissummi atorneqarnissaanik isumaqatigiissuteqaraluarpalluunniit, 
ungasianiit  nioqquteqartarnermik  apeqqutinik,  Danmarkimi  atuisartunik 
isumaqatigiissuteqartarnermik inatsimmi naleqqussarneqarsimasunik, pillugit nunami EØS-ip 
iluaniittumi  aalajangersakkanik  sanioqqunneqarsinnaanngitsunik  inatsisiniittunik  tamatigut 
taakkartuisinnaassaaq, inatsisit toqqarneqarsinnaasut pillugit isumaqatigiissuteqanngitsuuppat 
nunap pineqartup inatsisai isumaqatigiissutaasumut atuuttussaasimagaluarpata


 
Siunnersuutigineqarpoq,  Kalaallit  Nunaannut  aalajangersagaq  imatut  ilusilerneqassasoq, 
atuisartoq,  nunami  Kalaallit  Nunaata  aamma  EØS-ip  avataaniitumi  inatsiseqarnerup 
isumaqatigiissummi  atorneqarnissaanik  isumaqatigiissuteqaraluarpalluunniit,  Kalaallit 
Nunaanni  ungasianiit  nioqquteqartarneq  pillugu  aalajangersakkanik 
sanioqqunneqarsinnaanngitsunik inatsisiniittunik tamatigut  taakkartuisinnaassalluni,  inatsisit 
toqqarneqarsinnaasut  pillugit  isumaqatigiissuteqanngitsuuppat  kalaallit  inatsisaat 
isumaqatigiissutaasumut  atuuttussaasimagaluarpata,  imaluunniit  nunami  EØS-imiittumi, 
inatsisit  toqqarneqarsinnaasut  pillugit  isumaqatigiissuteqanngitsuuppat  nunap  pineqartup 
inatsisai isumaqatigiissutaasumut atuuttussaasimagaluarpata.   


Inatsimmi  2004-meersumi  §  29,  imm.  1  naapertorlugu  inuussutissarsiutilik  atuisartunik 
isumaqatigiissuteqartarnermik  inatsisip  aalajangersagartaasa  ilaannik  unioqqutitsinermi 
akiliisitaanermik  pillarneqarsinnaavoq.  §  29,  imm.  2  malillugu  inuit  inatsisitigut 
akisussaasuusut  pillaasarnermi  inatsimmi  kapitali  5-imi  malittarisassat  malillugit 
pillarneqarlutik akisussaatinneqarsinnaapput. Aalajangersagaq Kalaallit Nunaanni pissutsinut 
immikkut  ittunut  naleqqussarniarlugu  peqqussutissatut  missingersuummi 
innersuussutigineqassapput  malittarisassat  pinerluttulerinermi  inatsimmiittut, 
pineqaatissiinermut aamma inuit inatsisitigut akisussaasuusut pinerluttulerinermi inatsisitigut 
akisussaatinneqarsinnaanerannut tunngasut, tak. peqqussutissatut missingersuummi § 29.
Siunnersuutigineqarpoq peqqussut atortuulersinneqassasoq ulloq 1. august 2011. 


Kalaallit Nunaannut eqqartuussinermi inatsimmi 1. januar 2010 aallarnerfigalugu innutaasut 
eqqartuussuteqarneranni eqqartuussinermi akiliutinik akiliisitsisalernissaq 
pisinnaatitsissutinngorpoq. Innuttaasut eqqartuussuteqarneranni eqqartuussiveqarnermi 
immikkoortumi siullermi akiliut 500 kr-it akiliiutigineqartassapput. Eqqartuussinermi 
inatsimmi allassimavoq, eqqartuussivimmut tunniussinermi piumasaqaatit arlaliuppata, akiliut 
ataaseq akilerneqassaaq, aamma eqqartuussivimmut tunniussinermi inuit arlallit 
pineqartillugit. Tamatuma kingunerissavaa eqqartuussivimmut tunniussisut arlaliusinnaanerat, 
taamaalillutillu akiliut agguarlugu. Landsret-imut suliareqqitassanngortitsigaanni akiliut 750 







kr. akiliutigineqartassaaq, Højesteret-imullu suliareqqitassanngortitsigaanni 1.500 kr. 
akiliutigineqartassalluni. Landsret-imut ingerlatitseqqinnermi 400 kr-nik akiliineqartassaaq, 
Højesteret-imullu ingerlatitseqqissagaanni 750 kr. akiliutigineqartassaaq. 
Malugeqquneqassaaq, eqqartuussinermi inatsimmi periarfissaqarmat akiliuteqarnani 
eqqartuussummik ingerlatsinissaq qinnuteqaatigineqarsinnaammat, taamaalilluni akiliutinik 
akiliisoqassanani. Taamattaaq malugeqquneqarpoq akiliutinik akiliinertaqanngitsumik. 
Kalaallit Nunaanni Atuisartunik Siunnersuisarfik suliassamik Kalaallit Nunaanni 
eqqartuussivinnut tunniussinissamut periarfissaqarpoq.


Ilimagineqartariaqarpoq  ungasianiit  nioqquteqarnissaq  pillugu  isumaqatigiissuteqarnerni 
paasissutissiisussaatitaanermik  aamma  peqqissimisinnaatitaanermik  eqqussineq 
inuussutissarsiutilinnut  aningaasatigut  aamma  allaffissornikkut  sunniuteqassasoq. 
Paasissutissat  tusagassiissutikkut  ataavartukkut  tunniunneqartarnissaannik 
piumasaqaateqarnerup allaffissornikkut kinguneqartitsinissaa aammattaaq ilimagisariaqarpoq. 
Inatsimmut  1978-imeersumut  naleqqiullugu  inuussutissarsiutilik  ungasianiit 
nioqquteqarnissamik isumaqatigiissuteqarnernut atatillugu amerlangaatsiartunik atuisartumut 
paasissutissiisartussaassaaq.





